
31.05.(18.05.) 

Свети мученик Теодот и седам девојака 

мученица Текуса, Александра, Клавдија, 

Фаина, Ефрасија, Матрона и Јулија 

 

ЈУТРЕЊЕ 

 

Священник, изображая кадилом крест перед престолом: 

Сла́ва Святе́й, и Единосу́щней, и Животворя́щей, и Неразде́льней Тро́ице всегда́, ны́не и 

при́сно и во ве́ки веко́в. 

Лик: Ами́нь. 

Христо́с воскре́се из ме́ртвых, сме́ртию сме́рть попра́в, и су́щым во гробе́х живо́т 

дарова́в. (Трижды) 

Шестопсалмие 

И начинаем шестопсалмие, слушая со всяким молчанием и умилением; читающий же 

брат с благоговением и страхом Божиим произносит: 

Чтец: Слава в вы́шних Бо́гу, и на земли́ мир, в челове́цех благоволе́ние. (Трижды) 

Го́споди, устне́ мои́ отве́рзеши, и уста́ моя́ возвестя́т хвалу́ Твою́. (Дважды) 

Псалом 3 

Го́споди, что ся умно́жиша стужа́ющии ми? Мно́зи востаю́т на мя, мно́зи глаго́лют души́ 

мое́й: несть спасе́ния ему в Бо́зе его́. Ты же, Го́споди, Засту́пник мой еси́, сла́ва моя́, и 

вознося́й главу́ мою́. Гла́сом мои́м ко Го́споду воззва́х и услы́ша мя от горы́ святы́я 

Своея́. Аз усну́х и спах; воста́х, я́ко Госпо́дь засту́пит мя. Не убою́ся от тем лю́дей, 

о́крест напа́дающих на мя. Воскресни́, Го́споди, спаси́ мя, Бо́же мой, я́ко Ты порази́л еси́ 

вся вражду́ющия ми всу́е, зу́бы гре́шников сокруши́л еси́. Госпо́дне есть спасе́ние, и на 

лю́дех Твои́х благослове́ние Твое́. 

Аз усну́х и спах; воста́х, яко Госпо́дь засту́пит мя. 

Псалом 37 

Го́споди, да не я́ростию Твое́ю обличи́ши мене́, ниже́ гне́вом Тво́им нака́жеши мене́. Яко 

стре́лы Твоя́ унзо́ша во мне и утверди́л еси́ на мне ру́ку Твою́. Несть исцеле́ния в пло́ти 

мое́й от лица́ гне́ва Твоего́, несть ми́ра в косте́х мои́х от лица́ грех мои́х. Яко беззако́ния 

моя́ превзыдо́ша главу́ мою́, я́ко бре́мя тя́жкое отяготе́ша на мне. Возсмерде́ша и 

согни́ша ра́ны моя́ от лица́ безу́мия моего́. Пострада́х и сляко́хся до конца́, весь день 

се́туя хожда́х. Яко ля́двия моя́ напо́лнишася поруга́ний, и несть исцеле́ния в пло́ти мое́й. 

Озло́блен бых и смири́хся до зела́, рыка́х от воздыха́ния се́рдца моего́. Го́споди, пред 

Тобо́ю все жела́ние мое́, и воздыха́ние мое́ от Тебе́ не утаи́ся. Се́рдце мое́ смяте́ся, 

оста́ви мя си́ла моя́ и свет о́чию мое́ю, и той несть со мно́ю. Дру́зи мои́ и и́скреннии мои́ 

пря́мо мне прибли́жишася и ста́ша. И бли́жнии мои́ отдале́че мене́ ста́ша, и нужда́хуся 

и́щущии ду́шу мою́; и и́щущии зла́я мне, глаго́лаху су́етная, и льсти́вным весь день 

поуча́хуся. Аз же яко глух не слы́шах, и я́ко нем не отверза́яй уст свои́х. И бых я́ко 

челове́к не слы́шай, и не имы́й во усте́х свои́х обличе́ния. Яко на Тя, Го́споди, упова́х, Ты 

услы́шиши, Го́споди Бо́же мой. Яко рех: да не когда́ пора́дуют ми ся врази́ мои́, и внегда́ 

подвижа́тися нога́м мои́м, на мя велере́чеваша. Яко аз на ра́ны гото́в, и боле́знь моя́ 

пре́до мно́ю есть вы́ну. Яко беззако́ние мое́ аз возвещу́ и попеку́ся о гресе́ мое́м. Врази́ 

же мои́ живу́т, и укрепи́шася па́че мене́, и умно́жишася ненави́дящиимя без пра́вды. 

Воздаю́щии ми зла́я возблага́я оболга́ху мя, зане́ гоня́х благосты́ню. Не оста́ви мене́, 

Го́споди Бо́же мой, не отступи́ от мене́. Вонми́ в по́мощь мою́, Го́споди спасе́ния моего́. 

Не оста́ви мене́, Го́споди Бо́же мой, не отступи́ от мене́. Вонми́ в помо́щь мою́, Го́споди 

спасе́ния моего́. 

Псалом 62 

Бо́же, Бо́же мой, к Тебе́ у́тренюю: возжада́ Тебе́ душа́ моя́, коль мно́жицею Тебе́ плоть 

моя́, в земле́ пу́сте и непрохо́дне и безво́дне. Та́ко во святе́м яви́хся Тебе́, ви́дети си́лу 

Твою́ и сла́ву Твою́. Яко лу́чши ми́лость Твоя́ па́че живо́т, устне́ мои́ похвали́те Тя. Та́ко 

благословлю́ Тя в животе́ мое́м, о и́мени Твое́м воздежу́ ру́це мои́. Яко от ту́ка и ма́сти 

да испо́лнится душа́ моя́, и устна́ма ра́дости восхва́лят Тя уста́ моя́. Аще помина́х Тя на 

посте́ли мое́й, на у́тренних поуча́хся в Тя: я́ко был еси́ Помо́щник мой, и в кро́ве крилу́ 

Твое́ю возра́дуюся. Прильпе́ душа́ моя́ по Тебе́, мене́ же прия́т десни́ца Твоя́. Ти́и же 

всу́е иска́ша ду́шу мою́, вни́дут в преиспо́дняя земли́. Предадя́тся в ру́ки ору́жия, ча́сти 

ли́совом бу́дут. Царь же возвесели́тся о Бо́зе, похва́лится всяк клены́йся Им, я́ко 

загради́шася уста́ глаго́лющих непра́ведная. 

На у́тренних поуча́хся в Тя, я́ко был еси́ Помо́щник мой, и в кро́ве крилу́ Твое́ю 

возра́дуюся. 

Прильпе́ душа́ моя́ по Тебе́, мене́ же прия́т десни́ца Твоя́. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Аллилу́ия, аллилу́ия, аллилу́ия, сла́ва Тебе́, Бо́же. (Трижды, без поклонов) 

Господи помилуй (трижды). 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Священник выходит из алтаря северной дверью и с непокрытой головой перед 

Царскими вратами тайно читает 12 утренних молитв. 

Псалом 87 

Го́споди Бо́же спасе́ния моего́, во дни воззва́х и в нощи́ пред Тобо́ю. Да вни́дет пред Тя 

моли́тва моя́, приклони́ у́хо Твое́ к моле́нию моему́. Яко испо́лнися зол душа́ моя́, и 

живо́т мой а́ду прибли́жися. Привмене́н бых с низходя́щими в ров, бых я́ко челове́к без 

по́мощи, в ме́ртвых свобо́дь. Яко я́звеннии спя́щии во гро́бе, и́хже не помяну́л еси́ ктому́, 

и ти́и от руки́ Твоея́ отринове́ни бы́ша. Положи́ша мя в ро́ве преиспо́днем, в те́мных и 

се́ни сме́ртней. На мне утверди́ся я́рость Твоя́, и вся во́лны Твоя́ наве́л еси́ на мя. 

Уда́лил еси́ зна́емых мои́х от мене́, положи́ша мя ме́рзость себе́, пре́дан бых и не 

исхожда́х. Очи мои́ изнемого́сте от нищеты́; воззва́х к Тебе́, Го́споди, весь день, возде́х к 

Тебе́ ру́це мои́. Еда́ ме́ртвыми твори́ши чудеса́? Или́ вра́чеве воскреся́т, и испове́дятся 

Тебе́? Еда́ пове́сть кто во гро́бе ми́лость Твою́, и исти́ну Твою́ в поги́бели? Еда́ позна́на 

бу́дут во тьме чудеса́ Твоя́, и пра́вда Твоя́ в земли́ забве́нней? И аз к Тебе́, Го́споди, 

воззва́х, и у́тро моли́тва моя́ предвари́т Тя. Вску́ю, Го́споди, отре́еши ду́шу мою́, 

отвраща́еши лице́ Твое́ от мене́? Нищь есмь аз, и в труде́х от ю́ности моея́, возне́с же 

ся, смири́хся и изнемого́х. На мне преидо́ша гне́ви Твои́, устраше́ния Твоя́ возмути́ша 

мя. Обыдо́ша мя я́ко вода́, весь день одержа́ша мя вку́пе. Уда́лил еси́ от мене́ дру́га и 

и́скренняго, и зна́емых мои́х от страсте́й. 

Го́споди Бо́же спасе́ния моего́, во дни воззва́х и в нощи́ пред Тобо́ю. Да вни́дет пред Тя 

моли́тва моя́, приклони́ у́хо Твое́ к моле́нию моему́. 

Псалом 102 

Благослови́, душе́ моя́, Го́спода, и вся вну́тренняя моя́ и́мя свято́е Его́. Благослови́, душе́ 

моя́, Го́спода, и не забыва́й всех воздая́ний Его́. Очища́ющаго вся беззако́ния твоя́, 

исцеля́ющаго вся неду́ги твоя́; избавля́юшаго от истле́ния живо́т твой, венча́ющаго тя 

ми́лостию и щедро́тами; исполня́ющаго во благи́х жела́ние твое́: обнови́тся я́ко о́рля 

ю́ность твоя́. Творя́й ми́лостыни Госпо́дь, и судьбу́ всем оби́димым. Сказа́ пути́ Своя́ 

Моисе́ови, сыново́м Изра́илевым хоте́ния Своя́. Щедр и ми́лостив Госпо́дь, 

долготерпели́в и многоми́лостив. Не до конца́ прогне́вается, ниже́ в век вражду́ет. Не по 

беззако́нием на́шим сотвори́л есть нам, ниже́ по грехо́м на́шим возда́л есть нам. Яко по 

высоте́ небе́сней от земли́, утверди́л есть Госпо́дь ми́лость Свою́ на боя́щихся Его́. 

Ели́ко отстоя́т восто́цы от за́пад, уда́лил есть от нас беззако́ния на́ша. Якоже ще́дрит 

оте́ц сы́ны, уще́дри Госпо́дь боя́щихся Его́. Яко Той позна́ созда́ние на́ше, помяну́, я́ко 

персть есмы́. Челове́к, я́ко трава́ дни́е его́, я́ко цвет се́льный, та́ко отцвете́т. Яко дух 

про́йде в нем, и не бу́дет, и не позна́ет ктому́ ме́ста своего́. Ми́лость же Госпо́дня от ве́ка 

и до ве́ка на боя́щихся Его́. И пра́вда Его́ на сыне́х сыно́в, храня́щих заве́т Его́ и 

по́мнящих за́поведи Его́ твори́ти я. Госпо́дь на Небеси́ угото́ва Престо́л Свой, и Ца́рство 

Его́ все́ми облада́ет. Благослови́те Го́спода, вси Ангели Его́, си́льнии кре́постию, 

творя́щии сло́во Его́, услы́шати глас слове́с Его. Благослови́те Го́спода, вся Си́лы Его́, 

слуги́ Его́, творя́щии во́лю Его́. Благослови́те Го́спода, вся дела́ Его́. На вся́ком ме́сте 

влады́чествия Его́, благослови́, душе́ моя́, Го́спода. 

На вся́ком ме́сте влады́чествия Его́, благослови́, душе́ моя́, Го́спода. 

Псалом 142 

Го́споди, услы́ши моли́тву мою́, внуши́ моле́ние мое́ во и́стине Твое́й, услы́ши мя в 

пра́вде Твое́й. И не вни́ди в суд с рабо́м Твои́м, я́ко не оправди́тся пред Тобо́ю всяк 

живы́й. Яко погна́ враг ду́шу мою́, смири́л есть в зе́млю живо́т мой. Посади́л мя есть в 

те́мных, я́ко ме́ртвыя ве́ка, и уны́ во мне дух мой, во мне смяте́ся се́рдце мое́. Помяну́х 

дни дре́вния, поучи́хся во всех де́лех Твои́х, в творе́ниих руку́ Твое́ю поуча́хся. Возде́х к 

Тебе́ ру́це мои́, душа́ моя́, я́ко земля́ безво́дная Тебе́. Ско́ро услы́ши мя, Го́споди, исчезе́ 

дух мой: не отврати́ лица́ Твоего́ от мене́, и уподо́блюся низходя́щим в ров. Слы́шану 

сотвори́ мне зау́тра ми́лость Твою́, я́ко на Тя упова́х. Скажи́ мне, Го́споди, путь, во́ньже 

пойду́, я́ко к Тебе́ взях ду́шу мою́. Изми́ мя от враг мои́х, Го́споди, к Тебе́ прибего́х. Научи́ 

мя твори́ти во́лю Твою́, я́ко Ты еси́ Бог мой. Дух Твой Благи́й наста́вит мя на зе́млю 

пра́ву. Имене Твоего́ ра́ди, Го́споди, живи́ши мя, пра́вдою Твое́ю изведе́ши от печа́ли 

ду́шу мою́. И ми́лостию Твое́ю потреби́ши враги́ моя́, и погуби́ши вся стужа́ющия души́ 

мое́й, я́ко аз раб Твой есмь. 

Услы́ши мя, Го́споди, в пра́вде Твое́й, и не вни́ди в суд с рабо́м Твои́м. 

Услы́ши мя, Го́споди, в пра́вде Твое́й, и не вни́ди в суд с рабо́м Твои́м. 

Дух Твой Благи́й наста́вит мя на зе́млю пра́ву. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Аллилу́ия, аллилу́ия, аллилу́ия, сла́ва Тебе́, Бо́же. (Трижды) 

Ектения великая 

Диакон: Ми́ром Го́споду помо́лимся. 

Лик: Го́споди, поми́луй. 

О свы́шнем ми́ре и спасе́нии душ на́ших, Го́споду помо́лимся. 

Лик: Го́споди, поми́луй. 

О ми́ре всего́ мiра, благостоя́нии святы́х Бо́жиих церкве́й и соедине́нии всех, Го́споду 

помо́лимся. 

Лик: Го́споди, поми́луй. 

О святе́м хра́ме сем и с ве́рою, благогове́нием и стра́хом Бо́жиим входя́щих в онь, 

Го́споду помо́лимся. 

Лик: Го́споди, поми́луй. 

О Вели́ком Господи́не и отце́ на́шем, Святе́йшем Патриа́рхе Кири́лле, и о господи́не 

на́шем преосвяще́ннейшем митрополи́те (или архиепи́скопе, или епи́скопе) (имяре́к), 

честне́м пресви́терстве, во Христе́ диа́констве и о всем при́чте и лю́дех, Го́споду 

помо́лимся. 

Лик: Го́споди, поми́луй. 

О Богохрани́мей стране́ на́шей, власте́х и во́инстве ея́, Го́споду помо́лимся. 

Лик: Го́споди, поми́луй. 

О гра́де сем, вся́ком гра́де, стране́ и ве́рою живу́щих в ни́х, Го́споду помо́лимся. 

Лик: Го́споди, поми́луй. 

О бла́горастворе́нии возду́хов, о изоби́лии плодо́в земны́х и вре́менех ми́рных, Го́споду 

помо́лимся. 

Лик: Го́споди, поми́луй. 

О пла́вающих, путеше́ствующих, неду́гующих, стра́ждущих, плене́нных и о спасе́нии их, 

Го́споду помо́лимся. 

Лик: Го́споди, поми́луй. 

О изба́витися нам от вся́кия ско́рби, гне́ва и ну́жды, Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглас: Я́ко подоба́ет Тебе́ вся́кая сла́ва, честь и поклоне́ние, Отцу́, и Сы́ну, и Свято́му 

Ду́ху, ны́не и при́сно, и во ве́ки веко́в. 

Лик: Ами́нь. 

«Бог Господь» 

И поем на глас тропаря дня: 

Диакон: Бог Госпо́дь, и яви́ся нам, благослове́н Гряды́й во имя Госпо́дне. 

Стих 1: Испове́дайтеся Го́сподеви, я́ко Благ, я́ко в век ми́лость Его. 

Лик: Бог Госпо́дь, и яви́ся нам, благослове́н Гряды́й во и́мя Госпо́дне. 

Стих 2: Обыше́дше обыдо́ша мя, и и́менем Госпо́дним противля́хся им. 

Лик: Бог Госпо́дь, и яви́ся нам, благослове́н Гряды́й во и́мя Госпо́дне. 

Стих 3: Не умру́, но жив бу́ду, и пове́м дела́ Госпо́дня. 

Лик: Бог Госпо́дь, и яви́ся нам, благослове́н Гряды́й во и́мя Госпо́дне. 

Стих 4: Ка́мень, Его́же небрего́ша зи́ждущии, Сей бысть во главу́ у́гла, от Го́спода бысть 

Сей, и есть ди́вен во очесе́х на́ших. 

Лик: Бог Госпо́дь, и яви́ся нам, благослове́н Гряды́й во и́мя Госпо́дне. 

Тропарь Пяток 4-й седмицы по Пасхе 

Глас 8: Преполови́вшуся пра́зднику,/ жа́ждущую ду́шу мою́ благоче́стия напо́й вода́ми,/ 

я́ко всем, Спа́се, возопи́л еси́:/ жа́ждай да гряде́т ко Мне и да пие́т.// Исто́чниче жи́зни 

на́шея, Христе́ Бо́же сла́ва Тебе́. 

Тропарь Пяток 4-й седмицы по Пасхе 

Глас 8: Преполови́вшуся пра́зднику,/ жа́ждущую ду́шу мою́ благоче́стия напо́й вода́ми,/ 

я́ко всем, Спа́се, возопи́л еси́:/ жа́ждай да гряде́т ко Мне и да пие́т.// Исто́чниче жи́зни 

на́шея, Христе́ Бо́же сла́ва Тебе́. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Тропарь Пяток 4-й седмицы по Пасхе 

Глас 8: Преполови́вшуся пра́зднику,/ жа́ждущую ду́шу мою́ благоче́стия напо́й вода́ми,/ 

я́ко всем, Спа́се, возопи́л еси́:/ жа́ждай да гряде́т ко Мне и да пие́т.// Исто́чниче жи́зни 

на́шея, Христе́ Бо́же сла́ва Тебе́. 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Кафизма 19 

Псалом 134 

Аллилу́иа. Хвали́те и́мя Госпо́дне, хвали́те, раби́ Го́спода, стоя́щии во хра́ме Госпо́дни, 

во дво́рех до́му Бо́га на́шего. Хвали́те Го́спода, я́ко бла́г Госпо́дь: по́йте и́мени Его́, я́ко 

добро́: я́ко Иа́кова избра́ Себе́ Госпо́дь, Изра́иля в достоя́ние Себе́: я́ко а́з позна́х, я́ко 

ве́лий Госпо́дь, и Госпо́дь на́ш над все́ми бо́ги: вся́, ели́ка восхоте́ Госпо́дь, сотвори́ на 

небеси́ и на земли́, в моря́х и во все́х бе́зднах. Возводя́ о́блаки от после́дних земли́, 

мо́лнии в до́ждь сотвори́, изводя́й ве́тры от сокро́вищ Свои́х. И́же порази́ пе́рвенцы 

Еги́петския от челове́ка до скота́: посла́ зна́мения и чудеса́ посреде́ тебе́, Еги́пте, на 

фарао́на и на вся́ рабы́ его́. И́же порази́ язы́ки мно́ги и изби́ цари́ кре́пки: Сио́на царя́ 

Аморре́йска и О́га царя́ Васа́нска, и вся́ ца́рствия Ханаа́нска: и даде́ зе́млю и́х 

достоя́ние, достоя́ние Изра́илю лю́дем Свои́м. Го́споди, и́мя Твое́ в ве́к, и па́мять Твоя́ в 

ро́д и ро́д: я́ко суди́ти и́мать Госпо́дь лю́дем Свои́м, и о рабе́х Свои́х умо́лится. И́доли 

язы́к сребро́ и зла́то, дела́ ру́к челове́ческих: уста́ и́мут, и не возглаго́лют: о́чи и́мут, и не 

у́зрят: у́ши и́мут, и не услы́шат: ниже́ бо е́сть ду́х во усте́х и́х. Подо́бни и́м да бу́дут 

творя́щии я́ и вси́ наде́ющиися на ня́. До́ме Изра́илев, благослови́те Го́спода: до́ме 

Ааро́нь, благослови́те Го́спода: до́ме Леви́ин, благослови́те Го́спода: боя́щиися Го́спода, 

благослови́те Го́спода. Благослове́н Госпо́дь от Сио́на, живы́й во Иерусали́ме.  

Псалом 135 

Аллилу́иа. Испове́дайтеся Го́сподеви, я́ко бла́г: я́ко в ве́к ми́лость Его́. Испове́дайтеся 

Бо́гу бого́в: я́ко в ве́к ми́лость Его́. Испове́дайтеся Го́сподеви господе́й: я́ко в ве́к ми́лость 

Его́. Сотво́ршему чудеса́ ве́лия еди́ному: я́ко в ве́к ми́лость Его́. Сотво́ршему небеса́ 

ра́зумом: я́ко в ве́к ми́лость Его́. Утверди́вшему зе́млю на вода́х: я́ко в ве́к ми́лость Его́. 

Сотво́ршему свети́ла ве́лия еди́ному: я́ко в ве́к ми́лость Его́: со́лнце во о́бласть дне́: я́ко 

в ве́к ми́лость Его́: луну́ и зве́зды во о́бласть но́щи: я́ко в ве́к ми́лость Его́. Порази́вшему 

Еги́пта с пе́рвенцы его́: я́ко в ве́к ми́лость Его́: и изве́дшему Изра́иля от среды́ и́х: я́ко в 

ве́к ми́лость Его́: руко́ю кре́пкою и мы́шцею высо́кою: я́ко в ве́к ми́лость Его́. 

Разде́льшему Чермно́е мо́ре в разделе́ния: я́ко в ве́к ми́лость Его́: и прове́дшему 

Изра́иля посреде́ его́: я́ко в ве́к ми́лость Его́: и истря́сшему фарао́на и си́лу его́ в мо́ре 

Чермно́е: я́ко в ве́к ми́лость Его́. Прове́дшему лю́ди Своя́ в пусты́ни: я́ко в ве́к ми́лость 

Его́. Порази́вшему цари́ ве́лия: я́ко в ве́к ми́лость Его́. И уби́вшему цари́ кре́пкия: я́ко в 

ве́к ми́лость Его́: Сио́на царя́ Аморре́йска: я́ко в ве́к ми́лость Его́: и О́га царя́ Васа́нска: 

я́ко в ве́к ми́лость Его́. И да́вшему зе́млю и́х достоя́ние: я́ко в ве́к ми́лость Его́: достоя́ние 

Изра́илю рабу́ Своему́: я́ко в ве́к ми́лость Его́. Я́ко во смире́нии на́шем помяну́ ны 

Госпо́дь: я́ко в ве́к ми́лость Его́. И изба́вил ны́ е́сть от враго́в на́ших: я́ко в ве́к ми́лость 

Его́: дая́й пи́щу вся́кой пло́ти: я́ко в ве́к ми́лость Его́. Испове́дайтеся Бо́гу небе́сному: я́ко 

в ве́к ми́лость Его́.  

Псалом 136 

Дави́ду иереми́ем. На река́х Вавило́нских, та́мо седо́хом и пла́кахом, внегда́ помяну́ти 

на́м Сио́на: на ве́рбиих посреде́ его́ обе́сихом орга́ны на́шя. Я́ко та́мо вопроси́ша ны́ 

пле́ншии на́с о словесе́х пе́сней, и ве́дшии на́с о пе́нии: воспо́йте на́м от пе́сней 

Сио́нских. Ка́ко воспое́м пе́снь Госпо́дню на земли́ чужде́й? А́ще забу́ду тебе́, 

Иерусали́ме, забве́на бу́ди десни́ца моя́. Прильпни́ язы́к мо́й горта́ни моему́, а́ще не 

помяну́ тебе́, а́ще не предложу́ Иерусали́ма, я́ко в нача́ле весе́лия моего́. Помяни́, 

Го́споди, сы́ны Едо́мския в де́нь Иерусали́мль глаго́лющыя: истоща́йте, истоща́йте до 

основа́ний его́. Дщи́ Вавило́ня окая́нная, блаже́н, и́же возда́ст тебе́ воздая́ние твое́, е́же 

воздала́ еси́ на́м: блаже́н, и́же и́мет и разбие́т младе́нцы твоя́ о ка́мень.  

Чтец: Сла́ва Отцу́ и Сы́ну и Свято́му Ду́ху. 

Лик: И ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Псалом 137 

Псало́м Дави́ду, Агге́а и Заха́рии. Испове́мся Тебе́, Го́споди, все́м се́рдцем мои́м, и пред 

а́нгелы воспою́ Тебе́, я́ко услы́шал еси́ вся́ глаго́лы у́ст мои́х: поклоню́ся ко хра́му 

свято́му Твоему́ и испове́мся и́мени Твоему́ о ми́лости Твое́й и и́стине Твое́й, я́ко 

возвели́чил еси́ над все́м и́мя Твое́ свято́е. В о́ньже а́ще де́нь призову́ Тя, ско́ро услы́ши 

мя́: умно́жиши мя́ в души́ мое́й си́лою Твое́ю. Да испове́дятся Тебе́, Го́споди, вси́ ца́рие 

зе́мстии, я́ко услы́шаша вся́ глаго́лы у́ст Твои́х: и да воспою́т в путе́х Госпо́дних, я́ко 

ве́лия сла́ва Госпо́дня: я́ко высо́к Госпо́дь, и смире́нныя призира́ет, и высо́кая издале́ча 

ве́сть. А́ще пойду́ посреде́ ско́рби, живи́ши мя́: на гне́в вра́г мои́х просте́рл еси́ ру́ку 

Твою́, и спасе́ мя десни́ца Твоя́. Госпо́дь возда́ст за мя́: Го́споди, ми́лость Твоя́ во ве́к: 

де́л руку́ Твое́ю не пре́зри.  

Псалом 138 

В коне́ц Дави́ду, псало́м Заха́риин, в разсе́янии. Го́споди, искуси́л мя́ еси́ и позна́л мя́ 

еси́: Ты́ позна́л еси́ седа́ние мое́ и воста́ние мое́. Ты́ разуме́л еси́ помышле́ния моя́ 

издале́ча: стезю́ мою́ и у́же мое́ Ты́ еси́ изсле́довал и вся́ пути́ моя́ прови́дел еси́. Я́ко 

не́сть льсти́ в язы́це мое́м: се́, Го́споди, Ты́ позна́л еси́ вся́ после́дняя и дре́вняя: Ты́ 

созда́л еси́ мя́ и положи́л еси́ на мне́ ру́ку Твою́. Удиви́ся ра́зум Тво́й от мене́, утверди́ся, 

не возмогу́ к нему́. Ка́мо пойду́ от Ду́ха твоего́? И от лица́ Твоего́ ка́мо бежу́? А́ще взы́ду 

на небо, Ты́ та́мо еси́: а́ще сни́ду во а́д, та́мо еси́. А́ще возму́ криле́ мои́ ра́но и вселю́ся в 

после́дних мо́ря, и та́мо бо рука́ Твоя́ наста́вит мя́, и удержи́т мя́ десни́ца Твоя́. И ре́х: 

еда́ тма́ попере́т мя́? И но́щь просвеще́ние в сла́дости мое́й. Я́ко тма́ не помрачи́тся от 

Тебе́, и но́щь я́ко де́нь просвети́тся: я́ко тма́ ея́, та́ко и све́т ея́. Я́ко Ты́ созда́л еси́ 

утро́бы моя́, восприя́л мя́ еси́ из чре́ва ма́тере моея́. Испове́мся Тебе́, я́ко стра́шно 

удиви́лся еси́: чу́дна дела́ Твоя́, и душа́ моя́ зна́ет зело́. Не утаи́ся ко́сть моя́ от Тебе́, 

ю́же сотвори́л еси́ в та́йне, и соста́в мо́й в преиспо́дних земли́. Несоде́ланное мое́ 

ви́десте о́чи Твои́, и в кни́зе Твое́й вси́ напи́шутся: во дне́х сози́ждутся, и никто́же в ни́х. 

Мне́ же зело́ че́стни бы́ша дру́зи Твои́, Бо́же, зело́ утверди́шася влады́чествия и́х: изочту́ 

и́х, и па́че песка́ умно́жатся: воста́х, и еще́ е́смь с Тобо́ю. А́ще избие́ши гре́шники, Бо́же: 

му́жие крове́й, уклони́теся от мене́. Я́ко ревни́ви есте́ в помышле́ниих, прии́мут в суету́ 

гра́ды Твоя́. Не ненави́дящыя ли Тя́, Го́споди, возненави́дех, и о вразе́х Твои́х иста́ях? 

Соверше́нною не́навистию возненави́дех я́: во враги́ бы́ша ми́. Искуси́ мя, Бо́же, и 

уве́ждь се́рдце мое́: истяжи́ мя и разуме́й стези́ моя́: и ви́ждь, а́ще пу́ть беззако́ния во 

мне́, и наста́ви мя́ на пу́ть ве́чен.  

Псалом 139 

В коне́ц, псало́м Дави́ду. Изми́ мя, Го́споди, от челове́ка лука́ва, от му́жа непра́ведна 

изба́ви мя́: и́же помы́слиша непра́вду в се́рдцы, ве́сь де́нь ополча́ху бра́ни: изостри́ша 

язы́к сво́й я́ко змии́н: я́д а́спидов под устна́ми и́х. Сохрани́ мя, Го́споди, из руки́ 

гре́шничи, от челове́к непра́ведных изми́ мя, и́же помы́слиша запя́ти стопы́ моя́. Скры́ша 

го́рдии се́ть мне́ и у́жы, препя́ша се́ть нога́ма мои́ма: при стези́ собла́зны положи́ша ми́. 

Ре́х Го́сподеви: Бо́г мо́й еси́ Ты́, внуши́, Го́споди, гла́с моле́ния моего́. Го́споди, Го́споди, 

си́ло спасе́ния моего́, осени́л еси́ над главо́ю мое́ю в де́нь бра́ни. Не преда́ждь мене́, 

Го́споди, от жела́ния моего́ гре́шнику: помы́слиша на мя́, не оста́ви мене́, да не когда́ 

вознесу́тся. Глава́ окруже́ния и́х, тру́д усте́н и́х покры́ет я́. Паду́т на ни́х у́глия о́гненная, 

низложи́ши я́ во страсте́х, и не постоя́т. Му́ж язы́чен не испра́вится на земли́: му́жа 

непра́ведна зла́я уловя́т во истле́ние. Позна́х, я́ко сотвори́т Госпо́дь су́д ни́щым и ме́сть 

убо́гим. Оба́че пра́веднии испове́дятся и́мени Твоему́, и вселя́тся пра́вии с лице́м Твои́м.  

Чтец: Сла́ва Отцу́ и Сы́ну и Свято́му Ду́ху. 

Лик: И ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Псалом 140 

Псало́м Дави́ду. Го́споди, воззва́х к Тебе́, услы́ши мя́: вонми́ гла́су моле́ния моего́, 

внегда́ воззва́ти ми́ к Тебе́. Да испра́вится моли́тва моя́ я́ко кади́ло пред Тобо́ю: 

воздея́ние руку́ мое́ю, же́ртва вече́рняя. Положи́, Го́споди, хране́ние усто́м мои́м и две́рь 

огражде́ния о устна́х мои́х. Не уклони́ се́рдце мое́ в словеса́ лука́вствия, непщева́ти вины́ 

о гресе́х с челове́ки де́лающими беззако́ние: и не сочту́ся со избра́нными и́х. Нака́жет мя́ 

пра́ведник ми́лостию и обличи́т мя́, еле́й же гре́шнаго да не нама́стит главы́ моея́: я́ко 

еще́ и моли́тва моя́ во благоволе́ниих и́х. Поже́рты бы́ша при ка́мени судии́ и́х: 

услы́шатся глаго́ли мои́, я́ко возмого́ша. Я́ко то́лща земли́ просе́деся на земли́, 

расточи́шася ко́сти и́х при а́де. Я́ко к Тебе́, Го́споди, Го́споди, о́чи мои́: на Тя́ упова́х, не 

отъими́ ду́шу мою́: сохрани́ мя от се́ти, ю́же соста́виша ми́, и от собла́зн де́лающих 

беззако́ние. Паду́т во мре́жу свою́ гре́шницы: еди́н е́смь а́з, до́ндеже прейду́.  

Псалом 141 

Ра́зума Дави́ду, внегда́ бы́ти ему́ в верте́пе моля́щемуся. Гла́сом мои́м ко Го́споду 

воззва́х, гла́сом мои́м ко Го́споду помоли́хся. Пролию́ пред Ни́м моле́ние мое́, печа́ль 

мою́ пред Ни́м возвещу́. Внегда́ изчеза́ти от мене́ ду́ху моему́, и ты́ позна́л еси́ стези́ моя́: 

на пути́ се́м, по нему́же хожда́х, скры́ша се́ть мне́. Сматря́х одесну́ю и возгля́дах, и не бе́ 

зна́яй мене́: поги́бе бе́гство от мене́, и не́сть взыска́яй ду́шу мою́. Воззва́х к Тебе́, 

Го́споди, ре́х: Ты́ еси́ упова́ние мое́, ча́сть моя́ еси́ на земли́ живы́х. Вонми́ моле́нию 

моему́, я́ко смири́хся зело́: изба́ви мя́ от гоня́щих мя́, я́ко укрепи́шася па́че мене́. Изведи́ 

из темни́цы ду́шу мою́, испове́датися и́мени твоему́: мене́ жду́т пра́ведницы, до́ндеже 

возда́си мне́.  

Псалом 142 

Псало́м Дави́ду, егда́ гоня́ше его́ Авессало́м сы́н его́. Го́споди, услы́ши моли́тву мою́, 

внуши́ моле́ние мое́ во и́стине Твое́й, услы́ши мя́ в пра́вде Твое́й: и не вни́ди в су́д с 

рабо́м Твои́м, я́ко не оправди́тся пред Тобо́ю вся́к живы́й. Я́ко погна́ вра́г ду́шу мою́: 

смири́л е́сть в зе́млю живо́т мо́й: посади́л мя́ е́сть в те́мных, я́ко ме́ртвыя ве́ка. И уны́ во 

мне́ ду́х мо́й, во мне́ смяте́ся се́рдце мое́. Помяну́х дни́ дре́вния, поучи́хся во все́х де́лех 

Твои́х, в творе́ниих руку́ Твое́ю поуча́хся. Возде́х к Тебе́ ру́це мои́: душа́ моя́ я́ко земля́ 

безво́дная Тебе́. Ско́ро услы́ши мя́, Го́споди, изчезе́ ду́х мо́й: не отврати́ лица́ Твоего́ от 

мене́, и уподо́блюся низходя́щым в ро́в. Слы́шану сотвори́ мне́ зау́тра ми́лость Твою́, я́ко 

на Тя́ упова́х: скажи́ мне́, Го́споди, пу́ть, в о́ньже пойду́, я́ко к Тебе́ взя́х ду́шу мою́. Изми́ 

мя от вра́г мои́х, Го́споди, к Тебе́ прибего́х. Научи́ мя твори́ти во́лю Твою́, я́ко Ты́ еси́ Бо́г 

мо́й: Ду́х Тво́й благи́й наста́вит мя́ на зе́млю пра́ву. И́мене Твоего́ ра́ди, Го́споди, живи́ши 

мя́ пра́вдою Твое́ю: изведе́ши от печа́ли ду́шу мою́: и ми́лостию Твое́ю потреби́ши враги́ 

моя́ и погуби́ши вся́ стужа́ющыя души́ мое́й: я́ко а́з ра́б Тво́й е́смь.  

Чтец: Сла́ва Отцу́ и Сы́ну и Свято́му Ду́ху, и ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Ектения малая 

Диакон: Па́ки и па́ки, ми́ром Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглашение: Я́ко Твоя́ держа́ва, и Твое́ есть ца́рство, и си́ла, и сла́ва, Отца́ и Сы́на и 

Свята́го Ду́ха, ныне, и при́сно, и во ве́ки веко́в. 

Лик: Ами́нь. 

И седален по 1-ом стихословии. 

Глас 3: Кре́ст и сме́рть пострада́ти изво́ливый, среди́ тва́ри се́й водрузи́л еси́: егда́ 

благоволи́л еси́ Спа́се, те́ло Твое́ пригвозди́ти, тогда́ и со́лнце лучы́ скры́. Сия́ и 

разбо́йник зря́, на Кресте́ Тя́ воспе́: помяни́ мя, вопия́, Спа́се, и ве́ровав прия́т ра́й. 

Стих: Возноси́те Го́спода Бо́га на́шего, и покланя́йтеся подно́жию но́гу Его́, / я́ко свя́то 

есть. 

Непостижи́мое распя́тия, и несказа́нное воста́ния Богосло́вим ве́рнии та́инство 

неизрече́нное: дне́сь бо сме́рть и а́д упраздни́ся, ро́д же челове́ческий в нетле́ние 

облече́ся. Те́мже благодаря́ще вопие́м Ти́: сла́ва Христе́ воста́нию Твоему́. 

Стих: Ди́вен Бо́г во святы́х Свои́х, Бо́г Изра́илев. 

 Благоду́шное терпе́ния ва́шего, победи́ ко́зни злонача́льнаго врага́, страстоте́рпцы 

всехва́льнии. Сего́ ра́ди ве́чнаго сподо́бистеся блаже́нства: но моли́теся Го́сподеви, 

христолюби́вых люде́й спасти́ ста́до, му́ченицы су́ще и́стины. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Глас 3: Же́зл си́лы стяжа́вшии Кре́ст Сы́на Твоего́, Богоро́дице, те́м низлага́ем враго́в 

шата́ния, любо́вию Тя́ непреста́нно велича́юще. 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Кафизма 20 

Псалом 143 

Псало́м Дави́ду, к голиа́фу. Благослове́н Госпо́дь Бо́г мо́й, науча́яй ру́це мои́ на 

ополче́ние, пе́рсты моя́ на бра́нь. Ми́лость моя́ и прибе́жище мое́, засту́пник мо́й и 

изба́витель мо́й, защи́титель мо́й, и на Него́ упова́х: повину́яй лю́ди моя́ под мя́. Го́споди, 

что́ е́сть челове́к, я́ко позна́лся еси́ ему́? Или́ сы́н челове́чь, я́ко вменя́еши его́? Челове́к 

суете́ уподо́бися: дни́е его́ я́ко се́нь прехо́дят. Го́споди, преклони́ небеса́, и сни́ди: 

косни́ся гора́м, и воздымя́тся: блесни́ мо́лнию, и разжене́ши я́: посли́ стре́лы Твоя́, и 

смяте́ши я́. Посли́ ру́ку Твою́ с высоты́, изми́ мя и изба́ви мя́ от во́д мно́гих, из руки́ сыно́в 

чужди́х, и́хже уста́ глаго́лаша суету́, и десни́ца и́х десни́ца непра́вды. Бо́же, пе́снь но́ву 

воспою́ Тебе́, во псалти́ри десятостру́ннем пою́ Тебе́: даю́щему спасе́ние царе́м, 

избавля́ющему Дави́да раба́ Своего́ от меча́ лю́та. Изба́ви мя́ и изми́ мя из руки́ сыно́в 

чужди́х, и́хже уста́ глаго́лаша суету́, и десни́ца и́х десни́ца непра́вды: и́хже сы́нове и́х я́ко 

новосажде́ния водруже́ная в ю́ности свое́й, дще́ри и́х удо́брены, преукра́шены я́ко 

подо́бие хра́ма: храни́лища и́х испо́лнена, отрыга́ющая от сего́ в сие́: о́вцы и́х 

многопло́дны, мно́жащыяся во исхо́дищих свои́х: воло́ве и́х то́лсти: не́сть паде́ния 

опло́ту, ниже́ прохо́да, ниже́ во́пля в сто́гнах и́х. Ублажи́ша лю́ди, и́мже сия́ су́ть: 

блаже́ни лю́дие, и́мже Госпо́дь Бо́г и́х.  

Псалом 144 

Хвала́ Дави́ду. Вознесу́ Тя, Бо́же мо́й, Царю́ мо́й, и благословлю́ и́мя Твое́ в ве́к и в ве́к 

ве́ка. На вся́к де́нь благословлю́ Тя, и восхвалю́ и́мя Твое́ в ве́к и в ве́к ве́ка. Ве́лий 

Госпо́дь и хва́лен зело́, и вели́чию Его́ не́сть конца́. Ро́д и ро́д восхва́лят дела́ Твоя́ и 

си́лу Твою́ возвестя́т: великоле́пие сла́вы святы́ни Твоея́ возглаго́лют и чудеса́ Твоя́ 

пове́дят: и си́лу стра́шных Твои́х реку́т и вели́чие Твое́ пове́дят: па́мять мно́жества 

бла́гости Твоея́ отры́гнут и пра́вдою Твое́ю возра́дуются. Ще́др и ми́лостив Госпо́дь, 

долготерпели́в и многоми́лостив. Бла́г Госпо́дь вся́ческим, и щедро́ты Его́ на все́х де́лех 

Его́. Да испове́дятся Тебе́, Го́споди, вся́ дела́ Твоя́, и преподо́бнии Твои́ да благословя́т 

Тя́: сла́ву ца́рствия Твоего́ реку́т и си́лу Твою́ возглаго́лют, сказа́ти сыново́м 

челове́ческим си́лу Твою́ и сла́ву великоле́пия ца́рствия Твоего́. Ца́рство Твое́ ца́рство 

все́х веко́в, и влады́чество Твое́ во вся́ком ро́де и ро́де. Ве́рен Госпо́дь во все́х словесе́х 

Свои́х и преподо́бен во все́х де́лех Свои́х. Утвержда́ет Госпо́дь вся́ низпа́дающыя и 

возставля́ет вся́ низве́рженныя. О́чи все́х на Тя́ упова́ют, и Ты́ дае́ши и́м пи́щу во 

благовре́мении: отверза́еши ты́ ру́ку Твою́ и исполня́еши вся́кое живо́тно благоволе́ния. 

Пра́ведн Госпо́дь во все́х путе́х Свои́х и преподо́бен во все́х де́лех Свои́х. Бли́з Госпо́дь 

все́м призыва́ющым Его́, все́м призыва́ющым Его́ во и́стине: во́лю боя́щихся Его́ 

сотвори́т, и моли́тву и́х услы́шит, и спасе́т я́. Храни́т Госпо́дь вся́ лю́бящыя Его́, и вся́ 

гре́шники потреби́т. Хвалу́ Госпо́дню возглаго́лют уста́ моя́: и да благослови́т вся́ка 

пло́ть и́мя свято́е Его́ в ве́к и в ве́к ве́ка.  

Чтец: Сла́ва Отцу́ и Сы́ну и Свято́му Ду́ху. 

Лик: И ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Псалом 145 

Аллилу́иа, Агге́а и Заха́рии. Хвали́, душе́ моя́, Го́спода: восхвалю́ Го́спода в животе́ 

мое́м, пою́ Бо́гу моему́, до́ндеже е́смь. Не наде́йтеся на кня́зи, на сы́ны челове́ческия, в 

ни́хже не́сть спасе́ния. Изы́дет ду́х его́, и возврати́тся в зе́млю свою́: в то́й де́нь поги́бнут 

вся́ помышле́ния его́. Блаже́н, ему́же Бо́г Иа́ковль помо́щник его́, упова́ние его́ на 

Го́спода Бо́га своего́, сотво́ршаго не́бо и зе́млю, мо́ре, и вся́, я́же в ни́х: храня́щаго 

и́стину в ве́к, творя́щаго су́д оби́димым, даю́щаго пи́щу а́лчущым. Госпо́дь реши́т 

окова́нныя: Госпо́дь умудря́ет слепцы́: Госпо́дь возво́дит низве́рженныя: Госпо́дь лю́бит 

пра́ведники. Госпо́дь храни́т прише́лцы, си́ра и вдову́ прии́мет, и пу́ть гре́шных погуби́т. 

Воцари́тся Госпо́дь во ве́к, Бо́г тво́й, Сио́не, в ро́д и ро́д.  

Псалом 146 

Аллилу́иа. Хвали́те Го́спода, я́ко бла́г псало́м: Богови на́шему да услади́тся хвале́ние. 

Зи́ждай Иерусали́ма Госпо́дь: разсе́яния Изра́илева собере́т: изцеля́яй сокруше́нныя 

се́рдцем и обязу́яй сокруше́ния и́х: изчита́яй мно́жество зве́зд, и все́м и́м имена́ 

нарица́яй. Ве́лий Госпо́дь на́ш, и ве́лия кре́пость Его́, и ра́зума Его́ не́сть числа́. 

Прие́мляй кро́ткия Госпо́дь, смиря́яй же гре́шники до земли́. Начни́те Го́сподеви во 

испове́дании, по́йте Богови на́шему в гу́слех: одева́ющему не́бо о́блаки, уготовля́ющему 

земли́ до́ждь: прозяба́ющему на гора́х траву́ и зла́к на слу́жбу челове́ком: даю́щему 

ското́м пи́щу и́х, и птенце́м вра́новым призыва́ющым Его́. Не в си́ле ко́нстей восхо́щет, 

ниже́ в лы́стех му́жеских благоволи́т: благоволи́т Госпо́дь в боя́щихся Его́ и во 

упова́ющих на ми́лость Его́.  

Псалом 147 

Аллилу́иа, Агге́а и Заха́рии. Похвали́, Иерусали́ме, Го́спода, хвали́ Бо́га твоего́, Сио́не: 

я́ко укрепи́ вереи́ вра́т твои́х, благослови́ сы́ны твоя́ в тебе́. Полага́яй преде́лы твоя́ ми́р, 

и ту́ка пшени́чна насыща́яй тя́: посыла́яй сло́во Свое́ земли́, до ско́рости тече́т сло́во 

Его́, даю́щаго сне́г сво́й я́ко во́лну, мглу́ я́ко пе́пел посыпа́ющаго, мета́ющаго го́лоть 

Сво́й я́ко хле́бы: проти́ву лица́ мра́за Его́ кто́ постои́т? По́слет сло́во Свое́, и иста́ет я́: 

дхне́т ду́х Его́, и потеку́т во́ды. Возвеща́яй сло́во Свое́ Иа́кову, оправда́ния и судьбы́ 

Своя́ Изра́илеви: не сотвори́ та́ко вся́кому язы́ку, и судьбы́ Своя́ не яви́ и́м.  

Чтец: Сла́ва Отцу́ и Сы́ну и Свято́му Ду́ху. 

Лик: И ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Псалом 148 

Аллилу́иа, Агге́а и Заха́рии. Хвали́те Го́спода с небе́с, хвали́те Его́ в вы́шних. Хвали́те 

Его́ вси́ А́нгели Его́: хвали́те Его́, вся́ си́лы Его́. Хвали́те Его́, со́лнце и луна́: хвали́те Его́ 

вся́ зве́зды и све́т. Хвали́те Его́, небеса́ небе́с и вода́, я́же превы́ше небе́с. Да восхва́лят 

и́мя Госпо́дне: я́ко То́й рече́, и бы́ша: То́й повеле́, и созда́шася. Поста́ви я́ в ве́к и в ве́к 

ве́ка: повеле́ние положи́, и не ми́мо и́дет. Хвали́те Го́спода от земли́, зми́еве и вся́ 

бе́здны: о́гнь, гра́д, сне́г, го́лоть, ду́х бу́рен, творя́щая сло́во Его́: го́ры и вси́ хо́лми, древа́ 

плодоно́сна и вси́ ке́дри: зве́рие и вси́ ско́ти, га́ди и пти́цы перна́ты: ца́рие зе́мстии и вси́ 

лю́дие, кня́зи и вси́ судии́ зе́мстии: ю́ноши и де́вы, ста́рцы с ю́нотами. Да восхва́лят и́мя 

Госпо́дне: я́ко вознесе́ся и́мя Того́ еди́наго, испове́дание Его́ на земли́ и на небеси́. И 

вознесе́т ро́г люди́й Свои́х: пе́снь все́м преподо́бным Его́, сыново́м Изра́илевым, лю́дем 

приближа́ющымся Ему́.  

Псалом 149 

Аллилу́иа. Воспо́йте Го́сподеви пе́снь но́ву: хвале́ние Его́ в це́ркви преподо́бных. Да 

возвесели́тся Изра́иль о сотво́ршем его́, и сы́нове Сио́ни возра́дуются о Цари́ свое́м. Да 

восхва́лят и́мя Его́ в ли́це, в тимпа́не и псалти́ри да пою́т Ему́. Я́ко благоволи́т Госпо́дь в 

лю́дех Свои́х, и вознесе́т кро́ткия во спасе́ние. Восхва́лятся преподо́бнии во сла́ве и 

возра́дуются на ло́жах свои́х. Возноше́ния Бо́жия в горта́ни и́х, и мечи́ обою́ду остры́ в 

рука́х и́х: сотвори́ти отмще́ние во язы́цех, обличе́ния в лю́дех: связа́ти цари́ и́х пу́ты, и 

сла́вныя и́х ручны́ми око́вы желе́зными: сотвори́ти в ни́х су́д напи́сан. Сла́ва сия́ бу́дет 

все́м преподо́бным Его́.  

Псалом 150 

Аллилу́иа. Хвали́те Бо́га во святы́х Его́, хвали́те Его́ во утверже́нии си́лы Его́: хвали́те 

Его́ на си́лах Его́, хвали́те Его́ по мно́жеству вели́чествия Его́: хвали́те Его́ во гла́се 

тру́бнем, хвали́те Его́ во псалти́ри и гу́слех: хвали́те Его́ в тимпа́не и ли́це, хвали́те Его́ 

во стру́нах и орга́не: хвали́те Его́ в кимва́лех доброгла́сных, хвали́те Его́ в кимва́лех 

восклица́ния. Вся́кое дыха́ние да хва́лит Го́спода.  

Чтец: Сла́ва Отцу́ и Сы́ну и Свято́му Ду́ху, и ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Ектения малая 

Диакон: Па́ки и па́ки, ми́ром Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглашение: Я́ко благ и Человеколю́бец Бог еси́, и Тебе́ сла́ву возсылае́м, Отцу́ и 

Сы́ну и Свято́му Ду́ху, ны́не и при́сно, и во ве́ки веко́в. 

Лик: Ами́нь. 

И седален по 2-ом стихословии. 

Глас 8: Прему́дрости во́ду и жи́зни источа́я ми́рови, все́х Спа́се призыва́еши, почерпсти́ 

спасе́ния во́ды. Боже́ственный бо зако́н Тво́й прии́м челове́к, в себе́ угаша́ет пре́лести 

у́глие. Отону́дуже во ве́ки не вжа́ждет, ни преста́нет насыще́ния Твоего́, Влады́ко Царю́ 

Пренебе́сный. Сего́ ра́ди сла́вим держа́ву Твою́ Христе́ Бо́же, прегреше́ний оставле́ние 

прося́ще, посла́ти бога́тно рабо́м Твои́м. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Глас 8: Прему́дрости во́ду и жи́зни источа́я ми́рови, все́х Спа́се призыва́еши, почерпсти́ 

спасе́ния во́ды. Боже́ственный бо зако́н Тво́й прии́м челове́к, в себе́ угаша́ет пре́лести 

у́глие. Отону́дуже во ве́ки не вжа́ждет, ни преста́нет насыще́ния Твоего́, Влады́ко Царю́ 

Пренебе́сный. Сего́ ра́ди сла́вим держа́ву Твою́ Христе́ Бо́же, прегреше́ний оставле́ние 

прося́ще, посла́ти бога́тно рабо́м Твои́м. 

Воскресная песнь после Евангелия 

Воскресе́ние Христо́во ви́девше, / поклони́мся Свято́му Го́споду Иису́су, / еди́ному 

безгре́шному. / Кресту́ Твоему́ покланя́емся, Христе́, / и свято́е Воскресе́ние Твое́ пое́м и 

сла́вим: / Ты бо еси́ Бог наш, / ра́зве Тебе́ ино́го не зна́ем, / и́мя Твое́ имену́ем. / 

Прииди́те вси ве́рнии, / поклони́мся Свято́му Христо́ву Воскресе́нию: / се бо прии́де 

кресто́м ра́дость всему́ ми́ру. / Всегда́ благословя́ще Го́спода, / пое́м Воскресе́ние Его́: / 

распя́тие бо претерпе́в, / сме́ртию смерть разруши́. 

Псалом 50 

Чтец: Поми́луй мя, Бо́же, по вели́цей ми́лости Твое́й и по мно́жеству щедро́т Твои́х 

очи́сти беззако́ние мое́. Наипа́че омы́й мя от беззако́ния моего́ и от греха́ моего́ очи́сти 

мя. Яко беззако́ние мое́ аз зна́ю, и грех мой пре́до мно́ю есть вы́ну. Тебе́ еди́ному 

согреши́х и лука́вое пред Тобо́ю сотвори́х; я́ко да оправди́шися во словесе́х Твои́х и 

победи́ши, внегда́ суди́ти Ти. Себо, в беззако́ниих зача́т есмь, и во гресе́х роди́ мя ма́ти 

моя́. Се бо, и́стину возлюби́л еси́, безве́стная и та́йная прему́дрости Твоея́ яви́л ми еси́. 

Окропи́ши мя иссо́пом и очи́щуся; омы́еши мя и па́че сне́га убелю́ся. Слу́ху моему́ да́си 

ра́дость и весе́лие; возра́дуются ко́сти смире́нныя. Отврати́ лице́ Твое́ от грех мои́х и вся 

беззако́ния моя́ очи́сти. Се́рдце чи́сто сози́жди во мне, Бо́же, и дух прав обнови́ во 

утро́бе моей. Не отве́ржи мене́ от лица́ Твоего́ и Ду́ха Твоего́ Свята́го не отыми́ от мене́. 

Возда́ждь ми ра́дость спасе́ния Твоего́ и Ду́хом Влады́чним утверди́ мя. Научу́ 

беззако́нныя путе́м Твои́м, и нечести́вии к Тебе́ обратя́тся. Изба́ви мя от крове́й, Бо́же, 

Бо́же спасе́ния моего́; возра́дуется язы́к мой пра́вде Твое́й. Го́споди, устне́ мои́ 

отве́рзеши, и уста́ моя́ возвестя́т хвалу́ Твою́. Яко а́ще бы восхоте́л еси́ же́ртвы, дал бых 

у́бо: всесожже́ния не благоволи́ши. Же́ртва Бо́гу дух сокруше́н; се́рдце сокруше́нно и 

смире́нно Бог не уничижи́т. Ублажи́, Го́споди, благоволе́нием Твои́м Сио́на, и да 

сози́ждутся сте́ны Иерусали́мския; тогда́ благоволи́ши же́ртву пра́вды, возноше́ние и 

всесожега́емая; тогда́ возложа́т на олта́рь Твой тельцы́. 

Канон 

Песнь 1 

Ин канон Преполовения. Глас 8. Песнь 1. На 6. 

Ирмос,глас 8: Мо́ре огусти́л еси́, погрузи́вый со ору́жием го́рдаго фарао́на, и лю́ди спа́сл 

еси́ немо́кренно Го́споди, и вве́л еси́ я́ в го́ру святы́ни, вопию́щыя: пои́м Тебе́ Бо́гу 

на́шему пе́снь побе́дную, я́ко просла́вися. 

Ирмос,глас 8: Мо́ре огусти́л еси́, погрузи́вый со ору́жием го́рдаго фарао́на, и лю́ди спа́сл 

еси́ немо́кренно Го́споди, и вве́л еси́ я́ в го́ру святы́ни, вопию́щыя: пои́м Тебе́ Бо́гу 

на́шему пе́снь побе́дную, я́ко просла́вися. 

Припев: Сла́ва Тебе́, Бо́же наш, сла́ва Тебе́. 

Язы́цы восплещи́те, евре́и воспла́чите, животода́вец бо Христо́с, у́зы а́довы расто́рже, и 

ме́ртвыя воскреси́, и неду́ги исцели́ сло́вом: Се́й е́сть Бо́г на́ш, да́вый жи́знь ве́рующым 

во и́мя Его́. 

Припев: Сла́ва Тебе́, Бо́же наш, сла́ва Тебе́. 

Чу́до показа́л еси́, во́ду в вино́ преше́дшую, во Еги́пте ре́ки преложи́вый Влады́ко в 

кро́вь, и ме́ртвыя воскреси́л еси́, зна́мение сие́ второ́е сконча́в. Сла́ва Спа́се 

несказа́нному Твоему́ сове́ту: сла́ва истоща́нию Твоему́, и́мже обнови́л еси́ на́с. 

Припев: Сла́ва Тебе́, Бо́же наш, сла́ва Тебе́. 

Струя́ приснотеку́щая сы́й Го́споди жи́зни и́стинныя, Ты́ еси́ воскресе́ние на́ше: хотя́ 

труди́лся еси́ Спа́се мо́й, и во́лею вжа́ждался еси́, зако́ном естества́ повину́яся, и в 

Сиха́рь ше́д пло́тию, воды́ проси́л еси́ у самаряны́ни пи́ти. 

Припев: Сла́ва Тебе́, Бо́же наш, сла́ва Тебе́. 

Хле́бы благослови́л еси́, ры́бы умно́жил еси́, непостижи́мый Бо́же, и лю́ди насы́тил еси́ 

незави́стно, и исто́чник приснотеку́щий прему́дрость, жа́ждущым обеща́л еси́. Ты́ еси́ 

Спа́с Бо́г на́ш, да́вый живо́т ве́рующым во и́мя Твое́. 

Припев: Святи́и му́ченицы, моли́те Бо́га о на́с. 

Кано́н му́ченика Феодота и семи святы́х дев. Глас 4. Песнь 1. На 4. 

Пое́м Го́сподеви, челове́ческую не́мощь на неви́димаго врага́ укре́пльшему/ и побе́дами 

венча́вшему. 

Припев: Святи́и му́ченицы, моли́те Бо́га о на́с. 

Богода́нную, страстоте́рпче, побе́ду прие́м,/ не побежде́н супоста́ты яви́лся еси́, Феодо́те 

сла́вне, тех побежда́я. 

Припев: Святи́и му́ченицы, моли́те Бо́га о на́с. 

Чистоты́ Боже́ственныя добро́тою укра́шени,/ в суди́лище, я́коже в неве́стник, де́вы 

внидо́сте,/ пою́ще Жениха́ Христа́. 

Припев: Пресвята́я Богоро́дице, спаси́ нас. 

Богородичен: Бы́хом, Богоро́дице, Твои́м Рождество́м вси о́бщницы Боже́ственныя 

сла́вы,/ и́же любо́вию сла́вяще Ма́терь Тя всех Бо́га. 

Припев: Святи́и му́ченицы, моли́те Бо́га о на́с. 

Канон святы́х му́ченик Петра́, Диони́сия и и́же с ни́ми. Глас 4. Песнь 1. На 4. 

Ве́ры побо́рницы, ве́рою свяще́нное ва́ше всегда́ творя́щия торжество́,/ страсте́й 

изба́вите и вся́каго обстоя́ния. 

Припев: Святи́и му́ченицы, моли́те Бо́га о на́с. 

Ве́трилом впери́вшеся, Богоно́снии, кре́стным пресла́вно,/ немо́кренно пучи́ну муче́ний 

преплы́сте, враги́ пото́пльше. 

Сла́ва Отцу́, и Сы́ну, и Свято́му Ду́ху. 

Совокупи́стеся чино́м Небе́сным, претерпе́вше я́звы в телеси́, святи́и,/ те́мже 

Боже́ственную днесь ва́шу па́мять почита́ем. 

И ны́не, и при́сно, и во ве́ки веко́в. Ами́нь. 

Богородичен: Я́ко престо́л, Де́во, Царя́,/ на него́же всед, ве́рным седа́лище Небе́сное 

угото́ва,/ почита́ем и любо́вию Тя сла́вим. 

Песнь 3 

Ин канон Преполовения. Глас 8. Песнь 3. На 6. 

Ирмос,глас 8: Утверди́ся се́рдце мое́ во Го́споде, вознесе́ся ро́г мо́й в Бо́зе мое́м, 

разшири́шася на враги́ моя́ уста́ моя́, возвесели́хся о спасе́нии Твое́м. 

Ирмос,глас 8: Утверди́ся се́рдце мое́ во Го́споде, вознесе́ся ро́г мо́й в Бо́зе мое́м, 

разшири́шася на враги́ моя́ уста́ моя́, возвесели́хся о спасе́нии Твое́м. 

Припев: Сла́ва Тебе́, Бо́же наш, сла́ва Тебе́. 

Не и́же на лице́ су́д суди́те иуде́е, учя́ глаго́лаше Влады́ка, егда́ прии́де во святи́лище, 

я́коже пи́сано е́сть, преполови́вшуся зако́нному пра́зднику. 

Припев: Сла́ва Тебе́, Бо́же наш, сла́ва Тебе́. 

Не и́же на лице́ су́д суди́те иуде́е: Христо́с бо прии́де, Его́же нарица́ху проро́цы от Сио́на 

гряду́ща. и ми́р взыва́юща. 

Припев: Сла́ва Тебе́, Бо́же наш, сла́ва Тебе́. 

А́ще и словесе́м не ве́руете иуде́е, дело́м ве́руйте Влады́ки: что́ прельща́етеся, 

отмета́ющеся Свята́го, Его́же написа́ в зако́не Моисе́й? 

Припев: Сла́ва Тебе́, Бо́же наш, сла́ва Тебе́. 

А́ще месси́и вся́ко подоба́ет приити́ иуде́е, Христо́с же прии́де ны́не Месси́а: что́ 

прельща́етеся, отмета́ющеся Пра́веднаго, Его́же написа́ в зако́не Моисе́й? 

Припев: Святи́и му́ченицы, моли́те Бо́га о на́с. 

Кано́н му́ченика Феодота и семи святы́х дев. Глас 4. Песнь 3. На 4. 

О Го́споде Бо́зе твое́м укре́плься, му́чениче Феодо́те,/ враги́ супроти́вныя и́стиною 

уничижи́л еси́. 

Припев: Святи́и му́ченицы, моли́те Бо́га о на́с. 

Дебельство́ плотско́е воздержа́нием отло́жше,/ к высоте́, страстоте́рпцы, страда́ния 

впери́стеся. 

Припев: Святи́и му́ченицы, моли́те Бо́га о на́с. 

К ласка́нием враго́в слу́ха не прикло́ньше, пострада́сте зако́нно,/ зако́нов Боже́ственных 

послу́шавше. 

Припев: Пресвята́я Богоро́дице, спаси́ нас. 

Богородичен: На ка́мени, Де́во, Твое́ю наде́ждею утвержде́ни,/ ника́коже треволне́нием 

искуше́ний поколеби́мся. 

Припев: Святи́и му́ченицы, моли́те Бо́га о на́с. 

Канон святы́х му́ченик Петра́, Диони́сия и и́же с ни́ми. Глас 4. Песнь 3. На 4. 

Поста́вль на ка́мени ве́ры, Пе́тре, души́ твоея́ но́ги, блаже́нне,/ сопротивле́нием не 

победи́лся еси́ безбо́жных, всеблаже́нне. 

Припев: Святи́и му́ченицы, моли́те Бо́га о на́с. 

Я́коже тя звезду́ сия́ющу, град твой, Пе́тре, ми́рови предлага́ет,/ отгоня́ща безбо́жия 

нощь Боже́ственною благода́тию. 

Сла́ва Отцу́, и Сы́ну, и Свято́му Ду́ху. 

Воззре́нием к Бо́гу вжиля́яся, Пе́тре, колесы́ и у́зами сокруша́емь/ и бие́мь непреста́нно, 

венцено́сец показа́лся еси́. 

И ны́не, и при́сно, и во ве́ки веко́в. Ами́нь. 

Богородичен: Еди́на де́вствуеши, ро́ждши,/ еди́на та́инства вели́каго вои́стинну 

Служи́тельница позна́лася еси́,/ Бо́га ро́ждши, Богоро́дице Ма́ти Де́во. 

Катавасия 

Ирмос,глас 4: Лук си́льных изнемо́же,/ и немощству́ющии препоя́сашася си́лою:/ сего́ 

ра́ди утверди́ся в Го́споде се́рдце мое́. 

Ектения малая 

Диакон: Па́ки и па́ки, ми́ром Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглашение: Я́ко Ты еси́ Бог наш, и Тебе́ сла́ву воссыла́ем, Отцу́ и Сы́ну, и Свято́му 

Ду́ху, ны́не и при́сно, и во ве́ки веко́в. 

Лик: Ами́нь. 

Кондаки 

Кондак мчч. Феодо́та Анкирскаго и мцц. семи дев: Александры, Теку́сы, Кла́вдии, Фаи́ны, 

Евфра́сии, Матро́ны и Иу́лии 

Глас 2: 

 Страда́льчески подвиза́вся до́бре, со сострада́льцы твои́ми, Феодо́те,/ и венцы́ по́чести 

прия́сте с честны́ми страстоте́рпицами де́вами./ Те́мже Христа́ Бо́га моли́те непреста́нно 

о всех нас. 

Седален 

Глас 4: Всем служи́тель, Ду́хом Боже́ственным пома́зався, был еси́, сла́вне,/ и, 

пострада́в тве́рдо, вельми́ просла́вился еси́./ Те́мже тя, соше́дшеся, Феодо́те, почита́ем,/ 

ве́рою соверша́юще святу́ю твою́ па́мять,/ в не́йже моли́твами твои́ми вся спаса́й. 

Сла́ва Отцу́, и Сы́ну, и Свято́му Ду́ху. 

Глас 4: Му́ченическими кровьми́ удобре́ни,/ Го́сподеви предстоите́, всех Царю́, 

добропобе́днии му́ченицы./ Те́мже с весе́лием честну́ю ва́шу па́мять днесь соверша́ем,/ 

долго́в разреше́ние прося́ще прия́ти ва́ми и ве́лию ми́лость. 

И ны́не, и при́сно, и во ве́ки веко́в. Ами́нь. 

Глас 8: Стоя́ посреде́ святи́лища, преполовля́ющуся боже́ственно пра́зднику, жа́ждай 

взыва́л еси́, да гряде́т ко Мне́ и пие́т: пия́й бо от сея́ Боже́ственныя Моея́ воды́, ре́ки из 

чре́ва источи́т веле́ний Мои́х: а и́же ве́рует в Мя́, по́сланнаго от Боже́ственнаго 

Роди́теля, со Мно́ю просла́вится. Сего́ ра́ди вопие́м Ти́: сла́ва Тебе́ Христе́ Бо́же, я́ко 

бога́тно излия́л еси́ во́ды Твоего́ человеколю́бия рабо́м Твои́м. 

Песнь 4 

Ин канон Преполовения. Глас 8. Песнь 4. На 6. 

Ирмос,глас 8: Проро́к Авваку́м у́мныма очи́ма прови́де Го́споди, прише́ствие Твое́, те́м и 

вопия́ше: от ю́га прии́дет Бо́г, сла́ва си́ле Твое́й, сла́ва снизхожде́нию Твоему́. 

Ирмос,глас 8: Проро́к Авваку́м у́мныма очи́ма прови́де Го́споди, прише́ствие Твое́, те́м и 

вопия́ше: от ю́га прии́дет Бо́г, сла́ва си́ле Твое́й, сла́ва снизхожде́нию Твоему́. 

Припев: Сла́ва Тебе́, Бо́же наш, сла́ва Тебе́. 

А́ще месси́и подоба́ет приити́: Месси́а же Христо́с е́сть, беззако́ннии, что́ не ве́руете 

Ему́? Се́ прии́де, и свиде́тельствует, я́же То́й твори́т: во́ду вино́ сотвори́, разсла́бленнаго 

сло́вом стягну́. 

Припев: Сла́ва Тебе́, Бо́же наш, сла́ва Тебе́. 

Не разуме́юще писа́ний, прельща́етеся вси́ вы́ евре́и беззако́ннии: вои́стинну бо прии́де 

Христо́с, и все́х просвети́, и в ва́с показа́ мно́гая зна́мения, и чудеса́, и всу́е отрица́етеся 

и́стиннаго живота́. 

Припев: Сла́ва Тебе́, Бо́же наш, сла́ва Тебе́. 



Петак 4. по Пасхи: Јутрење 

 

20 

Православный портал «Азбука веры» 

Еди́но де́ло показа́х ва́м, и вси́ уже́ дивите́ся, взыва́ше иуде́ем Христо́с. Вы́ обре́зуете и 

в суббо́ту челове́ка, рече́: Мене́ же что́ оклевета́ете про́чее, воздви́гшаго сло́вом 

разсла́бленнаго? 

Припев: Сла́ва Тебе́, Бо́же наш, сла́ва Тебе́. 

Дела́ сотвори́х мно́гая, и ко́его ра́ди де́ла ка́мением биете́ Мя? Иуде́ем Христо́с, 

облича́я, взыва́ше: еда́ зане́ челове́ка здра́ва всего́ сло́вом сотвори́х, не суди́те на лице́ 

челове́цы. 

Припев: Святи́и му́ченицы, моли́те Бо́га о на́с. 

Кано́н му́ченика Феодота и семи святы́х дев. Глас 4. Песнь 4. На 4. 

Ты, кровьми́ страда́льческими, я́коже в мо́ри, гони́теля, му́чениче, погру́жь,/ в нетле́ние 

наслажде́нии весели́шися, поя́ Христа́ Венцеда́вца. 

Припев: Святи́и му́ченицы, моли́те Бо́га о на́с. 

Ты, кровьми́ страда́льческими, я́коже в мо́ри, гони́теля, му́чениче, погру́жь,/ в нетле́ние 

наслажде́нии весели́шися, поя́ Христа́ Венцеда́вца. 

Припев: Святи́и му́ченицы, моли́те Бо́га о на́с. 

Просия́ благохва́льный лик страстоте́рпиц, седмь му́дрых дев,/ многосве́тлы свещи́ 

вже́гше, в Христо́ве Боже́ственнем черто́зе. 

Припев: Пресвята́я Богоро́дице, спаси́ нас. 

Богородичен: Я́ко вене́ц Тя мы́сленный, де́вы страстоте́рпицы иму́ще,/ о Тебе́, Де́во, 

хва́лятся,/ пою́ще Сы́на и Бо́га Твоего́, Жениха́ и Влады́ку. 

Припев: Святи́и му́ченицы, моли́те Бо́га о на́с. 

Канон святы́х му́ченик Петра́, Диони́сия и и́же с ни́ми. Глас 4. Песнь 4. На 4. 

Дрема́ние от ве́ждей душе́вных оттря́сше, е́же от ле́ности, бо́дростию Боже́ственною,/ 

все успи́сте безбо́жных зло́е умышле́ние. 

Припев: Святи́и му́ченицы, моли́те Бо́га о на́с. 

Я́ко пречестни́и и Боже́ственнии Сло́ва ка́мение,/ уморе́ни бы́вше ка́мением, Андре́й, 

Па́вел и Диони́сий/ присносу́щныя жи́зни сподо́бишася. 

Сла́ва Отцу́, и Сы́ну, и Свято́му Ду́ху. 

Прекра́сное цве́тие благоче́стия и и́стинное и Боже́ственное Христо́во благово́ние/ 

ве́рою восхва́лим му́ченики днесь. 

И ны́не, и при́сно, и во ве́ки веко́в. Ами́нь. 

Богородичен: Препе́тая Де́во Богороди́тельнице,/ пою́щия Тя спаса́й, на Тя упова́ющия,/ 

вся́каго обстоя́ния, и бед, и скорбе́й. 

Песнь 5 

Ин канон Преполовения. Глас 8. Песнь 5. На 6. 

Ирмос,глас 8: Го́споди Бо́же на́ш, ми́р да́ждь на́м: Го́споди Бо́же на́ш, стяжи́ ны́: 

Го́споди, ра́зве Тебе́ ино́го не ве́мы, и́мя Твое́ имену́ем. 

Ирмос,глас 8: Го́споди Бо́же на́ш, ми́р да́ждь на́м: Го́споди Бо́же на́ш, стяжи́ ны́: 

Го́споди, ра́зве Тебе́ ино́го не ве́мы, и́мя Твое́ имену́ем. 

Припев: Сла́ва Тебе́, Бо́же наш, сла́ва Тебе́. 

Чудесы́ украси́л еси́ апо́столы Твоя́, дивесы́ возвели́чил еси́ ученики́, во все́м ми́ре 

просла́вив Спа́се на́ш, и да́в и́м Ца́рствие Твое́. 

Припев: Сла́ва Тебе́, Бо́же наш, сла́ва Тебе́. 

Вся́ просвети́ша земли́ концы́ ученицы́, чудесы́ и уче́ньми, и разли́чными о́бразы сло́во 

пропове́давше, Христе́ Спа́се, Ца́рствия Твоего́. 

Припев: Сла́ва Тебе́, Бо́же наш, сла́ва Тебе́. 

Хвалу́ возсыла́ем Ца́рствию Твоему́, пе́ние же Тебе́ прино́сим, на́с ра́ди на земли́ 

яви́вшемуся, и ми́р просвети́вшему, и Ада́ма воззва́вшему. 

Припев: Пресвята́я Тро́ице, Бо́же наш, сла́ва Тебе́. 

Троичен: Сла́ва Тебе́, О́тче Святы́й, Бо́же нерожде́нне: сла́ва Тебе́, Сло́ве безле́тне 

единоро́дне: сла́ва Тебе́, Ду́ше Боже́ственне и сопресто́льне, и единосу́щне Отцу́ и 

Сы́ну. 

Припев: Святи́и му́ченицы, моли́те Бо́га о на́с. 

Кано́н му́ченика Феодота и семи святы́х дев. Глас 4. Песнь 5. На 4. 

От ча́ши, му́дре, души́ твоея́, пролива́я вино́ уче́ния,/ сердца́ возвесели́л еси́ 

благочести́вых, Феодо́те сла́вне. 

Припев: Святи́и му́ченицы, моли́те Бо́га о на́с. 

Воздержа́ния, честны́я, напи́вшеся росы́,/ цве́ты чистоты́ разу́мно израсти́сте/ и 

Христо́во благово́ние яви́стеся. 

Припев: Святи́и му́ченицы, моли́те Бо́га о на́с. 

Плотски́я боле́зни, я́ко наслажде́ние,/ де́вы Влады́чния ра́ди любве́ вменя́юще,/ Его́ ра́ди 

до́бле пострада́ша. 

Припев: Пресвята́я Богоро́дице, спаси́ нас. 

Богородичен: Изба́вльшеся пре́лести и́дольскаго беше́ния Рождество́м Твои́м 

Боже́ственным,/ Тя пое́м, Чи́стая, благи́х вину́ и Хода́таицу. 

Припев: Святи́и му́ченицы, моли́те Бо́га о на́с. 

Канон святы́х му́ченик Петра́, Диони́сия и и́же с ни́ми. Глас 4. Песнь 5. На 4. 

Зна́менавшеся, му́ченицы, све́том разу́мным,/ муче́ния тьму́ и ночь злу́ю многобо́жия/ 

си́лою Боже́ственною непоткнове́нно преидо́сте. 

Припев: Святи́и му́ченицы, моли́те Бо́га о на́с. 

Деви́ческими сия́ющи, Христи́но, добро́тами, я́звенными заря́ми све́тло украси́лася еси́/ 

и в мы́сленный Христо́в черто́г всели́лася еси́, ра́дующися. 

Сла́ва Отцу́, и Сы́ну, и Свято́му Ду́ху. 

Неи́стовне рачи́тельствующии те́ла твоего́, Христи́но му́ченице,/ сла́дким твои́м сло́вом 

жела́нию Бо́жию привя́зани,/ пострада́ша кре́пко. 

И ны́не, и при́сно, и во ве́ки веко́в. Ами́нь. 

Богородичен: Неве́сто Бо́жия Безневе́стная,/ Ея́же ра́ди ве́тхаго отреши́вшеся до́лга,/ 

сы́нове по благода́ти яви́хомся Отца́ Небе́снаго,/ пою́щия Тя сохраня́й. 

Песнь 6 

Ин канон Преполовения. Глас 8. Песнь 6. На 6. 

Ирмос,глас 8: Я́ко во́ды морски́я Человеколю́бче, волна́ми жите́йскими обурева́юся. 

Те́мже я́ко Ио́на, та́ко вопию́ Ти: возведи́ от тли́ живо́т мо́й, благоутро́бне Го́споди. 

Ирмос,глас 8: Я́ко во́ды морски́я Человеколю́бче, волна́ми жите́йскими обурева́юся. 

Те́мже я́ко Ио́на, та́ко вопию́ Ти: возведи́ от тли́ живо́т мо́й, благоутро́бне Го́споди. 

Припев: Сла́ва Тебе́, Бо́же наш, сла́ва Тебе́. 

Вся́ содержа́й концы́, возше́л еси́ Иису́се, и учи́л еси́ во святи́лищи наро́ды сло́ву 

и́стины, пра́зднику преполовля́ющуся, я́коже Иоа́нн вопие́т. 

Припев: Сла́ва Тебе́, Бо́же наш, сла́ва Тебе́. 

Отве́рзл еси́ устне́ Твои́ Влады́ко, пропове́дал еси́ ми́рови безле́тнаго Отца́, и 

Всесвята́го Ду́ха, сро́дное обо́их храня́ и по воплоще́нии. 

Припев: Сла́ва Тебе́, Бо́же наш, сла́ва Тебе́. 

Де́ло О́тчее соверши́л еси́, де́лы уве́рил еси́ словеса́ Твоя́, исцеле́ния соверша́я Спа́се, 

и зна́мения, разсла́бленнаго исправля́я, прокаже́нныя очища́я, и ме́ртвыя воскреша́я. 

Припев: Сла́ва Тебе́, Бо́же наш, сла́ва Тебе́. 

Безнача́льный Сы́н нача́ло бы́сть, прие́м е́же по на́м вочелове́чися, и посреде́ пра́здника 

уча́ше, глаго́ля: притецы́те ко исто́чнику приснотеку́щему, жи́знь почерпи́те. 

Припев: Святи́и му́ченицы, моли́те Бо́га о на́с. 

Кано́н му́ченика Феодота и семи святы́х дев. Глас 4. Песнь 6. На 4. 

Я́коже приста́нище тя Боже́ственно ве́рнии, Феодо́те, обре́тше,/ злочести́вых 

треволне́ния уклони́шася, пою́ще ко́рмчию Христа́. 

Припев: Святи́и му́ченицы, моли́те Бо́га о на́с. 

Любле́нием Зижди́теля, есте́ственную укрепи́ша не́мощь,/ па́че есте́ственныя 

страстоте́рпицы по́двиги,/ и о сем до́бре претерпе́ша. 

Припев: Святи́и му́ченицы, моли́те Бо́га о на́с. 

Седмосве́тлаго свети́льника равночи́сленны свещы́ вже́гше,/ я́коже в черто́зе, де́вы, 

внидо́сте в по́двиг страда́ния. 

Припев: Пресвята́я Богоро́дице, спаси́ нас. 

Богородичен: Земля́ от кля́твы изба́вися дре́вния, Де́во,/ Рождество́м Твои́м со 

живу́щими на ней./ Вину́ благослове́ния, всегда́ сла́вим Тя. 

Припев: Святи́и му́ченицы, моли́те Бо́га о на́с. 

Канон святы́х му́ченик Петра́, Диони́сия и и́же с ни́ми. Глас 4. Песнь 6. На 4. 

Сла́вный до́блествовав Иракли́й,/ прия́т ве́лию сла́ву, рая́ граждани́н бью/ и честны́м 

лико́м соедини́вся страда́лец, ны́не ра́дуется. 

Припев: Святи́и му́ченицы, моли́те Бо́га о на́с. 

Воспое́м с Павли́ном Боже́ственнаго Венеди́ма и Андре́я,/ Иракли́я и Диони́сия, Петра́ 

же, и Па́вла, и Христи́ну,/ Госпо́дни му́ченики. 

Сла́ва Отцу́, и Сы́ну, и Свято́му Ду́ху. 

Растерза́еми и ка́мением непра́ведно бие́ми,/ огне́м же скончава́еми, сла́внии 

му́ченицы,/ в Це́ркви пе́рвенец жи́ти сподо́бистеся. 

И ны́не, и при́сно, и во ве́ки веко́в. Ами́нь. 

Богородичен: Я́ко ни́ва, плодоно́сный клас прозябла́ еси́, Богоро́дице, живо́тный,/ 

жи́знию ве́рныя препита́ющаго/ и глас преле́стный от земли́ вои́стинну отвраща́ющаго. 

Катавасия 

Ирмос,глас 4: Возопи́, прообразу́я погребе́ние тридне́вное,/ проро́к Ио́на, в ки́те моля́ся:/ 

от тли изба́ви мя, Иису́се, Царю́ сил. 

Ектения малая 

Диакон: Па́ки и па́ки, ми́ром Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглашение: Ты бо еси́ Царь ми́ра, и Спас душ на́ших, и Тебе́ сла́ву возсыла́ем, Отцу́, 

и Сы́ну, и Свято́му Ду́ху, ны́не и при́сно, и во ве́ки веко́в. 

Лик: Ами́нь. 

Кондак 

Кондак Пяток 4-й седмицы по Пасхе 

Глас 4: Пра́зднику зако́нному преполовля́ющуся, все́х Тво́рче Влады́ко, к предстоя́щым 

глаго́лал еси́ Христе́ Бо́же: прииди́те и почерпи́те во́ду безсме́ртия. Те́мже Тебе́ 

припа́даем, и ве́рно вопие́м: щедро́ты Твоя́ да́руй на́м, Ты́ бо еси́ исто́чник жи́зни на́шея. 

Икос: Олядене́вшую мою́ ду́шу прегреше́ний беззако́ньми тече́ньми Твои́х крове́й напо́й, 

и покажи́ плодоно́сну доброде́тельми: Ты́ бо ре́кл еси́ все́м, е́же приходи́ти к Тебе́, 

Сло́ве Бо́жий Всесвяты́й, и во́ду нетле́ния почерпа́ти, живу́ю же и очища́ющую грехи́, 

пою́щих сла́вное и Боже́ственное Твое́ воста́ние, подая́ Благи́й с высоты́ сше́дшую 

вои́стинну ученико́м Твои́м Ду́ха кре́пость, Тебе́ Бо́га ве́дущым: Ты́ бо еси́ исто́чник 

жи́зни на́шея. 

Песнь 7 

Ин канон Преполовения. Глас 8. Песнь 7. На 6. 

Ирмос,глас 8: Халде́йская пе́щь, огне́м распала́емая, ороша́шеся Ду́хом, Бо́жиим 

предстоя́нием, о́троцы поя́ху: благослове́н еси́ Бо́же оте́ц на́ших. 

Ирмос,глас 8: Халде́йская пе́щь, огне́м распала́емая, ороша́шеся Ду́хом, Бо́жиим 

предстоя́нием, о́троцы поя́ху: благослове́н еси́ Бо́же оте́ц на́ших. 

Припев: Сла́ва Тебе́, Бо́же наш, сла́ва Тебе́. 

Пло́тски потруди́лся еси́, упокое́ние все́х: во́лею вжада́лся еси́, исто́чниче чуде́с: воды́ 

проси́л еси́, во́ду жи́зни Иису́се возвеща́яй. 

Припев: Сла́ва Тебе́, Бо́же наш, сла́ва Тебе́. 

Самаряны́ни Го́споди жене́ бесе́довал еси́, облича́я безу́мие беззако́нных евре́ев: она́ 

у́бо ве́рова Сы́на бы́ти Бо́жия, си́и же отверго́шася. 

Припев: Сла́ва Тебе́, Бо́же наш, сла́ва Тебе́. 

Во́ду живу́ю истека́ющую, во́ду безсме́ртия, исто́чник присноживу́щий пода́ти обеща́л 

еси́, ве́рою Ду́х Тво́й прие́млющым Спа́се, от Отца́ происходя́щий. 

Припев: Сла́ва Тебе́, Бо́же наш, сла́ва Тебе́. 

Пятьми́ хле́бы препита́л еси́, ты́сящы а́лчущих, и насыще́ния оста́нки, в други́я ты́сящы 

Спа́се умно́жил еси́, показу́я сла́ву Твою́ свяще́нным ученико́м. 

Припев: Святи́и му́ченицы, моли́те Бо́га о на́с. 

Кано́н му́ченика Феодота и семи святы́х дев. Глас 4. Песнь 7. На 4. 

Кова́рствия враго́в, страстоте́рпче, му́дростию духо́вною изоблича́я,/ от сих пре́лести 

спасл еси́ пострада́вшия с тобо́ю му́ченики. 

Припев: Святи́и му́ченицы, моли́те Бо́га о на́с. 

Нетле́нных благ любо́вию, де́вы, окрили́вше помышле́ния,/ по́двиги взыдо́сте к сим, 

воспева́юще Христа́. 

Припев: Святи́и му́ченицы, моли́те Бо́га о на́с. 

Зло́бы обрета́теля, страстоте́рпицы, ника́коже ле́стию прекло́ньшеся,/ це́лу Зижди́теля, 

сла́вныя, за́поведь соблюдо́сте. 

Припев: Пресвята́я Богоро́дице, спаси́ нас. 

Богородичен: Ви́дети сла́ву из Тебе́ Рожде́ннаго и сея́ наслади́тися с му́ченики,/ Тя, 

Пречи́стая, пою́щия, Сего́ при́сно умоли́. 

Припев: Святи́и му́ченицы, моли́те Бо́га о на́с. 

Канон святы́х му́ченик Петра́, Диони́сия и и́же с ни́ми. Глас 4. Песнь 7. На 4. 

Ю́ным ревну́юще ве́рно в Вавило́не де́тем,/ во огнь усе́рдно внидо́сте, вопию́ще, 

блаже́ннии:/ оте́ц на́ших Бо́же, благослове́н еси́. 

Припев: Святи́и му́ченицы, моли́те Бо́га о на́с. 

Не поклони́стеся истука́нным, страда́льцы сла́внии, небре́гше,/ приснопа́мятную смерть 

претерпе́сте, безсме́ртная наслажде́ния я́ве восприе́мше. 

Сла́ва Отцу́, и Сы́ну, и Свято́му Ду́ху. 

Му́жественною душе́ю и кре́постию нра́ва/ беззако́ннующих шата́ния низложи́ша 

му́ченицы, вопию́ще ве́рно:/ оте́ц на́ших Бо́же, благослове́н еси́. 

И ны́не, и при́сно, и во ве́ки веко́в. Ами́нь. 

Богородичен: Киво́т Бо́жий, Боже́ственныя ма́нны ста́мну,/ златы́й све́щник и трапе́зу,/ 

го́ру святу́ю, Богоро́дицу вси пе́сненно сла́вим, ве́рнии. 

Песнь 8 

Ин канон Преполовения. Глас 8. Песнь 8. На 6. 

Ирмос,глас 8: А́нгели и небеса́ на престо́ле сла́вы седя́щаго, и я́ко Бо́га непреста́нно 

сла́вимаго, благослови́те, по́йте и превозноси́те во вся́ ве́ки. 

Ирмос,глас 8: А́нгели и небеса́ на престо́ле сла́вы седя́щаго, и я́ко Бо́га непреста́нно 

сла́вимаго, благослови́те, по́йте и превозноси́те во вся́ ве́ки. 

Припев: Сла́ва Тебе́, Бо́же наш, сла́ва Тебе́. 

Прииди́те ви́дите лю́дие, на престо́ле сла́вы воспева́емаго, от люде́й беззако́нных 

ху́лимаго, и ви́дяще по́йте в проро́цех Месси́ю предрече́ннаго. 

Припев: Сла́ва Тебе́, Бо́же наш, сла́ва Тебе́. 

Ты́ еси́ вои́стинну Христо́с, в ми́р се́й прише́дый, из Него́же спасе́ние и оставле́ние 

оте́ческих согреше́ний: Ты́ еси́ вои́стинну живо́т, в Тя́ ве́ровавшым. 

Припев: Сла́ва Тебе́, Бо́же наш, сла́ва Тебе́. 

Прему́дрость Бо́жия, преполови́вшуся пра́зднику, я́коже пи́сано е́сть, во святи́лищи 

предста́ и уча́ше, я́ко вои́стинну Се́й бя́ше Месси́а Христо́с, И́мже спасе́ние. 

Припев: Сла́ва Тебе́, Бо́же наш, сла́ва Тебе́. 

В суббо́тах Христо́с, и по вся́ дни́ пока́зоваше зна́мений дела́, исцеля́я су́щыя в неду́зех 

разли́чных: но прельще́ннии лю́дие я́ростию распыха́хуся. 

Припев: Святи́и му́ченицы, моли́те Бо́га о на́с. 

Кано́н му́ченика Феодота и семи святы́х дев. Глас 4. Песнь 8. На 4. 

Благоде́теля Христа́ име́я, Феодо́те, в боле́знех страда́ния,/ соблюда́юща и укрепля́юща 

при́сно тя во всем,/ пачеесте́ственныя по́двиги подъя́л еси́, поя́ Самого́ Бо́га и Царя́. 

Припев: Святи́и му́ченицы, моли́те Бо́га о на́с. 

Благоволе́нием Христа́ до́брыя де́вы, ду́ши услади́вше,/ во след Сего́ теча́ху, 

пострада́вше до́блественно, и в ра́дости вопия́ху:/ Тя превозноша́ем, Христе́, во веки. 

Припев: Святи́и му́ченицы, моли́те Бо́га о на́с. 

Соде́телю вся́ческих,/ Ты не́мощь укрепи́л еси́, Сло́ве, же́нскаго естества́ во страда́ниих, 

я́ко Бог,/ те́мже, до́бре страда́вше, поя́ху святы́я Тя, Бо́га и Царя́. 

Припев: Пресвята́я Богоро́дице, спаси́ нас. 

Богородичен: Новоде́тель челове́ча естества́, Чи́стая, из Тебе́ бо челове́ческое поне́сл,/ 

я́ко Человеколю́бец Бог и Творе́ц, естество́ созда́ на́ше,/ испове́дающих Тя, вои́стинну 

Богоро́дицу. 

Припев: Святи́и му́ченицы, моли́те Бо́га о на́с. 

Канон святы́х му́ченик Петра́, Диони́сия и и́же с ни́ми. Глас 4. Песнь 8. На 4. 

Истка́нную от вы́шния благода́ти совлече́нием бре́ннаго телесе́/ страда́льцы в ри́зу 

облеко́шася, любо́вию вопию́ще:/ вся дела́, благослови́те, по́йте Го́спода. 

Припев: Святи́и му́ченицы, моли́те Бо́га о на́с. 

Кропле́нием Боже́ственныя кро́ве, му́ченицы, очи́стившеся,/ кровь ва́шу за Христа́ 

излия́сте, пою́ще непреста́нно:/ вся дела́, благослови́те, по́йте Го́спода. 

Благослови́м Отца́ и Сы́на и Свята́го Ду́ха, Го́спода. 

Красны́ гро́зды яви́стеся мы́сленнаго виногра́да, блаже́ннии,/ вино́ нам пролива́юще 

благоче́стия, любо́вию взыва́ющим:/ вся дела́, благослови́те, по́йте Го́спода. 

И ны́не, и при́сно, и во ве́ки веко́в. Ами́нь. 



Петак 4. по Пасхи: Јутрење 

 

27 

Православный портал «Азбука веры» 

Богородичен: Мы́сленное очисти́лище бысть, всех моли́твы прие́млющи/ и Сы́ну Твоему́, 

Пречи́стая, вознося́щи во избавле́ние пою́щим:/ вся дела́, благослови́те, по́йте Го́спода. 

Припев: Хва́лим, благослови́м, покланя́емся Го́сподеви, пою́ще и превознося́ще во вся 

ве́ки. 

Катавасия 

Ирмос,глас 4: Изба́вителю всех Всеси́льне,/ посреде́ пла́мене благоче́ствовавшия,/ 

снизше́д, ороси́л еси́/ и научи́л еси́ пе́ти:/ вся дела́, благослови́те, по́йте Го́спода. 

Диакон: Богоро́дицу и Мате́рь Све́та в пе́снех возвели́чим. 

Песнь Пресвятыя Богородицы 

Лик: Величит душа Моя Господа / и возрадовася дух Мой о Бозе Спасе Моем. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Яко призре на смирение рабы Своея, / се бо, от ныне ублажат Мя вси роди. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Яко сотвори Мне величие Сильный, / и свято имя Его, / и милость Его в роды родов 

боящимся Его. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Сотвори державу мышцею Своею, / расточи гордыя мыслию сердца их. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Низложи сильныя со престол, / и вознесе смиренныя, алчущия исполни благ, / и 

богатящияся отпусти тщи. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Восприят Израиля отрока Своего, / помянути милости, / якоже глагола ко отцем нашим, / 

Аврааму и семени его даже до века. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Песнь 9 

Ин канон Преполовения. Глас 8. Песнь 9. На 6. 

Ирмос,глас 8: Чу́жде ма́терем де́вство, и стра́нно де́вам деторожде́ние: на Тебе́ 

Богоро́дице, обоя́ устро́ишася. Те́м Тя́ вся́ племена́ земна́я непреста́нно велича́ем. 

Ирмос,глас 8: Чу́жде ма́терем де́вство, и стра́нно де́вам деторожде́ние: на Тебе́ 

Богоро́дице, обоя́ устро́ишася. Те́м Тя́ вся́ племена́ земна́я непреста́нно велича́ем. 

Припев: Сла́ва Тебе́, Бо́же наш, сла́ва Тебе́. 

Пра́зднику преполовля́ющуся иуде́йскому, возше́л еси́ Спа́се мо́й во святи́лище Твое́, и 

науча́л еси́ все́х чудя́хуся же иуде́е, и отку́ду Се́й ве́сть пи́смена не научи́вся, глаго́лаху. 

Припев: Сла́ва Тебе́, Бо́же наш, сла́ва Тебе́. 

Исцеле́ния дарова́ний Изба́витель мо́й источа́я, сотворя́ше чудеса́ и зна́мения, прогоня́ 

неду́ги, целя́ немощству́ющыя: но иуде́е неи́стовствовахуся мно́жеством чуде́с Его́. 

Припев: Сла́ва Тебе́, Бо́же наш, сла́ва Тебе́. 

Непокори́выя иуде́и Изба́витель мо́й облича́я, вопия́ше: не суди́те на лице́, но пра́веден 

су́д суди́те: и́бо зако́н и в суббо́ту обре́зоватися повелева́ет вся́кому челове́ку. 

Припев: Сла́ва Тебе́, Бо́же наш, сла́ва Тебе́. 

Бо́льшая чуде́с ученико́м Твои́м Спа́се, я́коже обеща́в пода́л еси́, посла́в в язы́ки 

пропове́дати сла́ву Твою́: они́ же ми́рови пропове́даху Твое́ Воскресе́ние, благода́ть и 

воплоще́ние. 

Припев: Святи́и му́ченицы, моли́те Бо́га о на́с. 

Кано́н му́ченика Феодота и семи святы́х дев. Глас 4. Песнь 9. На 4. 

Преле́стныя полки́ победи́, сла́вне, си́лою духо́вною/ и прия́т вене́ц побе́ды, Феодо́те. 

Припев: Святи́и му́ченицы, моли́те Бо́га о на́с. 

Я́ко ма́сти, чудеса́ дыха́я, всех благоуха́еши, Феодо́те,/ ве́рою и любо́вию тя сла́вящия. 

Припев: Святи́и му́ченицы, моли́те Бо́га о на́с. 

Заре́ю сия́юще чистоты́,/ красны́ показа́стеся добро́тою во страда́нии, доброде́вы. 

Припев: Святи́и му́ченицы, моли́те Бо́га о на́с. 

Мольбу́ седмосве́тлую, честны́я, вже́гше,/ нас наста́вите к незаходи́мому све́ту Христа́ 

Бо́га. 

Припев: Святи́и му́ченицы, моли́те Бо́га о на́с. 

Канон святы́х му́ченик Петра́, Диони́сия и и́же с ни́ми. Глас 4. Песнь 9. На 4. 

Поже́рше жела́нием са́ми себе́, му́ченицы до́блии,/ ра́дующеся, преда́ша кро́ви усе́рдно,/ 

и бога́тство неотъе́млемо прия́ша,/ и ны́не му́ченическим причто́стеся ликостоя́нием, 

всехва́льнии. 

Припев: Святи́и му́ченицы, моли́те Бо́га о на́с. 

Яви́стеся цве́ти мы́сленнии, благоуха́юще, страстоно́сцы, благоче́стие,/ и Боже́ственнаго 

гра́да гра́ждане, приста́нища су́щим в бу́ри спаси́тельна,/ свети́льницы и́стины и 

побо́рницы,/ те́мже досто́йно блажи́ми есте́. 

Сла́ва Отцу́, и Сы́ну, и Свято́му Ду́ху. 

С Петро́м и Па́влом му́драго Иракли́я, Павли́на и Венеди́ма,/ вку́пе Андре́я, и Христи́ну, 

и Диони́сия почти́м,/ кре́пко за Христа́ пострада́вшия и ле́сть потре́бльшия. 

И ны́не, и при́сно, и во ве́ки веко́в. Ами́нь. 

Богородичен: Глас Тебе́, ве́рнии, ра́достно приноша́ем А́нгелов, Богоневе́сто:/ ра́дуйся, 

Помо́щнице челове́ком,/ му́ченик и апо́стол утвержде́ние и всех проро́ков оглаше́ние,/ 

Богороди́тельнице Всенепоро́чная. 

Катавасия 

Ирмос,глас 4: Е́ва убо неду́гом преслуша́ния кля́тву всели́ла есть,/ Ты же, Де́во 

Богоро́дице,/ прозябе́нием чревоноше́ния/ мирови благослове́ние процвела́ еси́./ Тем Тя 

вси велича́ем. 

Ектения малая 

Диакон: Па́ки и па́ки, ми́ром Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглашение: Я́ко Тя хва́лят вся Си́лы Небе́сныя, и Тебе́ сла́ву возсыла́ем, Отцу́, и 

Сы́ну, и Свято́му Ду́ху, ны́не и при́сно, и во ве́ки веко́в. 

Лик: Ами́нь. 

Cветильны 

Ча́шу име́яй неистощи́мых даро́в, да́ждь ми́ почерпсти́ во́ду во оставле́ние грехо́в, я́ко 

содержи́мь е́смь жа́ждею, Благоутро́бне еди́не Ще́дре.  

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Ча́шу име́яй неистощи́мых даро́в, да́ждь ми́ почерпсти́ во́ду во оставле́ние грехо́в, я́ко 

содержи́мь е́смь жа́ждею, Благоутро́бне еди́не Ще́дре.  

Хвалитны 

Псалом 148 

Хвали́те Го́спода с Небе́с. Тебе́ подоба́ет песнь Бо́гу. Хвали́те Го́спода с Небе́с, хвали́те 

Его́ в вы́шних. Тебе́ подоба́ет песнь Бо́гу. Хвали́те Его́, вси Ангели Его́, хвали́те Его́, вся 

Си́лы Его́. Тебе́ подоба́ет песнь Бо́гу.Хвали́те Его́, со́лнце и луна́, хвали́те Его́, вся 



Петак 4. по Пасхи: Јутрење 

 

30 

Православный портал «Азбука веры» 

зве́зды и свет. Хвали́те Его́, небеса́ небе́с, и во́да, я́же превы́ше небе́с, да восхва́лят 

и́мя Госпо́дне. Яко Той рече́, и бы́ша, Той повеле́, и созда́шася. Поста́ви я в век и в век 

ве́ка, повеле́ние положи́, и не ми́мо и́дет. Хвали́те Го́спода, от земли́ зми́еве и вся 

бе́здны, огнь, град, снег, го́лоть, дух бу́рен, творя́щая сло́во Его́, го́ры и вси хо́лми, древа́ 

плодоно́сна и вси ке́дри, зве́рие и вси ско́ти, га́ди и пти́цы перна́ты, ца́рие зе́мстии и вси 

лю́дие, кня́зи и вси судии́ зе́мстии, юноши и де́вы, ста́рцы с ю́нотами да восхва́лят и́мя 

Госпо́дне, я́ко вознесе́ся и́мя Того́ Еди́наго. Испове́дание Его́ на земли́ и на Небеси́, и 

вознесе́т рог люде́й Свои́х. Песнь всем преподо́бным Его́, сыново́м Изра́илевым, лю́дем, 

приближа́ющимся Ему́. 

Псалом 149 

Воспо́йте Го́сподеви песнь но́ву, хвале́ние Его́ в це́ркви преподо́бных. Да возвесели́тся 

Изра́иль о сотво́ршем его́, и сы́нове Сио́ни возра́дуются о Царе́ свое́м. Да восхва́лят и́мя 

Его́ в ли́це, в тимпа́не и псалти́ри да пою́т Ему́. Яко благоволи́т Госпо́дь в лю́дех Свои́х и 

вознесе́т кро́ткия во спасе́ние. Восхва́лятся преподо́бнии во сла́ве и возра́дуются на 

ло́жах свои́х. Возноше́ния Бо́жия в горта́ни их, и мечи́ обою́ду остры́ в рука́х их: 

сотвори́ти отмще́ние во язы́цех, обличе́ния в лю́дех, связа́ти цари́ их пу́ты, и сла́вныя их 

ручны́ми око́вы желе́зными. 

На 6: Сотвори́ти в них суд напи́сан, сла́ва сия́ бу́дет всем преподо́бным Его. 

Псалом 150 

Хвали́те Бо́га во святы́х Его́, хвали́те Его́ во утверже́нии си́лы Его́. 

На 4: Хвали́те Его́ на силах Его, / хвали́те Его́ по мно́жеству вели́чествия Его́. 

Пяток 4-й седмицы по Пасхе на 4  

Глас 3: За́вистию сла́дости изгна́н бы́х, паде́нием пады́й лю́тым: но не презре́л еси́ 

Влады́ко, восприи́м мене́ ра́ди е́же по мне́ распя́тие, и спаса́еши мя́, в сла́ву вво́диши 

мя́, Изба́вителю мо́й, сла́ва Тебе́. 

Хвали́те Его́ во гла́се тру́бнем, / хвали́те Его́ во псалти́ри и гу́слех. 

Глас 3: За́вистию сла́дости изгна́н бы́х, паде́нием пады́й лю́тым: но не презре́л еси́ 

Влады́ко, восприи́м мене́ ра́ди е́же по мне́ распя́тие, и спаса́еши мя́, в сла́ву вво́диши 

мя́, Изба́вителю мо́й, сла́ва Тебе́. 

Хвали́те Его́ в тимпа́не и ли́це, / хвали́те Его́ во стру́нах и орга́не. 

Глас 3: Прииди́те вси́ язы́цы, уразуме́йте стра́шныя та́йны си́лу: Христо́с бо Спа́с на́ш, 

е́же в нача́ле Сло́во, распя́тся на́с ра́ди, и во́лею погребе́ся, и воскре́се из ме́ртвых, е́же 

спасти́ вся́ческая: Тому́ поклони́мся. 

Хвали́те Его́ в кимва́лех доброгла́сных, хвали́те Его́ в кимва́лех восклица́ния. / Вся́кое 

дыха́ние да хва́лит Го́спода. 

Глас 3: Святы́х страстоте́рпцев па́мять, прииди́те лю́дие вси́ почти́м, я́ко позо́р бы́вше 

а́нгелом и челове́ком, побе́ды вене́ц от Христа́ прия́ша, и мо́лятся о душа́х на́ших. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Глас 8: Преполови́вшуся пра́зднику Па́схи, в хра́м вше́л еси́ святи́лищный Спа́се на́ш, и 

ста́в посреде́ наро́да, учи́л еси́ те́х со дерзнове́нием, и глаго́лал еси́: Аз е́смь све́т ми́ра, 

в сле́д Мене́ иды́й не и́мать ходи́ти во тме́, но име́ти бу́дет све́т безсме́ртныя жи́зни. 

Священник: Сла́ва Тебе́, Показа́вшему нам свет. 

Славословие вседневное 

Сла́ва в вы́шних Бо́гу, и на земли́ мир, в челове́цех благоволе́ние. Хва́лим Тя, 

благослови́м Тя, кла́няем Ти ся, славосло́вим Тя, благодари́м Тя, вели́кия ра́ди сла́вы 

Твоея́. Го́споди Царю́ Небе́сный, Бо́же Отче Вседержи́телю, Го́споди, Сы́не 

Единоро́дный, Иису́се Христе́, и Святы́й Ду́ше. Го́споди Бо́же, Агнче Бо́жий, Сы́не Оте́чь, 

взе́мляй грех ми́ра, поми́луй нас; взе́мляй грехи́ ми́ра, приими́ моли́тву на́шу; седя́й 

одесну́ю Отца́, поми́луй нас. Яко Ты еси́ един Свят, Ты еси́ еди́н Госпо́дь, Иису́с 

Христо́с, в сла́ву Бо́га Отца́, Ами́нь. 

На всяк день благословлю́ Тя и восхвалю́ и́мя Твое́ во ве́ки и в век ве́ка. 

Го́споди, Прибе́жище был еси́ нам в род и род. Аз рех: Го́споди, поми́луй мя, исцели́ 

ду́шу мою́, я́ко согреши́х Тебе́. Го́споди, к Тебе́ прибего́х, научи́ мя твори́ти во́лю Твою́, 

я́ко Ты еси́ Бог мой; яко у Тебе́ исто́чник живота́, во све́те Твое́м у́зрим свет. Проба́ви 

ми́лость Твою́ ве́дущим Тя. 

Таже: Сподо́би, Го́споди, в день сей без греха́ сохрани́тися нам. Благослове́н еси́, 

Го́споди Бо́же оте́ц на́ших, и хва́льно и просла́влено и́мя Твое́ во ве́ки. Ами́нь. 

Бу́ди, Го́споди, ми́лость Твоя́ на нас, я́коже упова́хом на Тя. Благослове́н еси́, Го́споди, 

научи́ мя оправда́нием Твои́м. Благослове́н еси́, Влады́ко, вразуми́ мя оправда́нием 

Твои́м. Благослове́н еси́, Святы́й, просвети́ мя оправда́нии Твои́ми. 

Го́споди, ми́лость Твоя́ во век, дел руку́ Твое́ю не пре́зри. Тебе́ подоба́ет хвала́, Тебе́ 

подоба́ет пе́ние, Тебе́ сла́ва подоба́ет, Отцу́ и Сы́ну и Свято́му Ду́ху, ны́не и при́сно и во 

ве́ки веко́в. Ами́нь. 

Просительная ектения 

Диакон: Испо́лним у́треннюю моли́тву на́шу Го́сподеви. 

Лик: Го́споди, поми́луй. 

Диакон: Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Диакон: Дне всего соверше́нна, свя́та, ми́рна и безгре́шна у Го́спода про́сим. 

Лик: Пода́й, Го́споди. 

Диакон: А́нгела ми́рна, ве́рна наста́вника, храни́теля душ и теле́с на́ших, у Го́спода 

про́сим. 

Лик: Пода́й, Го́споди. 

Диакон: Проще́ния и оставле́ния грехо́в и прегреше́ний на́ших у Го́спода про́сим. 

Лик: Пода́й, Го́споди. 

Диакон: До́брых и поле́зных душа́м на́шим и ми́ра ми́рови у Го́спода про́сим. 

Лик: Пода́й, Го́споди. 

Диакон: Про́чее вре́мя живота́ на́шего в ми́ре и покая́нии сконча́ти, у Го́спода про́сим. 

Лик: Пода́й, Го́споди. 

Диакон: Христиа́нския кончи́ны живота́ на́шего, безболе́зненны, непосты́дны, ми́рны и 

до́браго отве́та на Стра́шнем Суди́щи Христо́ве, про́сим. 

Лик: Пода́й, Го́споди. 

Диакон: Пресвяту́ю, Пречи́стую, Преблагослове́нную, Сла́вную Влады́чицу на́шу 

Богоро́дицу и При́сноде́ву Мари́ю, со все́ми святы́ми помяну́вше, са́ми себе́, и друг 

дру́га, и весь живо́т наш Христу́ Бо́гу предади́м. 

Лик: Тебе́, Го́споди. 

Священник (возглашает): Я́ко Бог ми́лости и щедро́т и человеколю́бия еси́, и Тебе́ 

сла́ву возсыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в. 

И по возгласе лик: Ами́нь. 

Священник: Мир всем. 

Лик: И ду́хови твоему́. 

Диакон: Главы́ на́ша Го́сподеви прикло́ним. 

Лик: Тебе́, Го́споди. 

Священник тайно глаголет молитву и возглашает: Твое́ бо есть, е́же ми́ловати и 

спаса́ти ны, Бо́же наш, и Тебе́ сла́ву возсыла́ем, Отцу́ и Сы́ну и Свято́му Ду́ху, ны́не и 

при́сно и во ве́ки веко́в. 

Лик: Ами́нь. 

Стихиры на стиховне 

Пяток 4-й седмицы по Пасхе на 3  

Глас 2: Ве́сь с Бо́гом Сло́ве Ты́ сы́й, погиба́юща мя́ хотя́ изъя́ти прегреше́ний, 

соединя́ешися мне́ Человеколю́бче. 

Стих: Помяни́ со́нм Тво́й, его́же стяжа́л еси́ испе́рва. 

Глас 2: Преста́ се́нь: се́ бо Месси́а посреде́ пра́здника, благода́ть я́коже другу́ю денни́цу 

облиста́. 

Стих: Бо́г же Ца́рь на́ш пре́жде ве́ка, соде́ла спасе́ние посреде́ земли́. 

Глас 2: Прииди́те благопокори́во, живо́тныя воды́ пи́ти возжеле́вшии, вопия́ше Спа́с мо́й, 

и пи́йте благода́ть, боже́ственно веселя́щеся. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Глас 6: Очи́стим помышле́ний сокро́вища, и душе́вная сия́ния уясни́м, и Жи́знь у́зрим 

Христа́ во святи́лище прише́дша премно́жеством бла́гости, да врага́ победи́т, и спасе́т 

ро́д на́ш, стра́стию Креста́ и Воскресе́ния. К нему́же возопии́м: непостижи́ме Го́споди, 

сла́ва Тебе́. 

Таже: Бла́го есть испове́датися Го́сподеви, и пе́ти И́мени Твоему́, Вы́шний: возвеща́ти 

зау́тра ми́лость Твою́, и и́стину Твою́ на вся́ку нощь. 

Посем:Трисвятое по Отче наш: 

Священник: Я́ко Твое́ есть Ца́рство и си́ла, и сла́ва, Отца́, и Сы́на, и Свята́го Ду́ха, ны́не 

и при́сно, и во ве́ки веко́в. Ами́нь. 

Лик: Ами́нь. 

Тропари в конец Утрени 

Тропарь Пяток 4-й седмицы по Пасхе 

Глас 8: Преполови́вшуся пра́зднику,/ жа́ждущую ду́шу мою́ благоче́стия напо́й вода́ми,/ 

я́ко всем, Спа́се, возопи́л еси́:/ жа́ждай да гряде́т ко Мне и да пие́т.// Исто́чниче жи́зни 

на́шея, Христе́ Бо́же сла́ва Тебе́. 

Таже глаголет диакон или священник ектению: 

Ектения сугубая 

Диакон: Поми́луй нас, Бо́же, по вели́цей ми́лости Твое́й, мо́лим Ти ся, услы́ши и 

поми́луй. 

Лик: Го́споди, поми́луй. (трижды). 

Диакон: Еще́ мо́лимся о Вели́ком Господи́не и отце́ на́шем, Святе́йшем Патриа́рхе 

Кири́лле, и о господи́не на́шем преосвяще́ннейшем митрополи́те (или архиепи́скопе, или 

епи́скопе) (имяре́к), и о всей во Христе́ бра́тии на́шей. 

Лик: Го́споди, поми́луй. (трижды). 

Диакон: Еще́ мо́лимся о Богохрани́мей стране́ на́шей, власте́х и во́инстве ея́, да ти́хое и 

безмо́лвное житие́ поживе́м во вся́ком благоче́стии и чистоте́. 

Лик: Го́споди, поми́луй. (трижды). 

Диакон: Еще́ мо́лимся о бра́тиях на́ших, свяще́нницех, священномона́сех, и всем во 

Христе́ бра́тстве на́шем. 

Лик: Го́споди, поми́луй. (трижды). 

Диакон: Еще́ мо́лимся о блаже́нных и приснопа́мятных святе́йших патриа́рсех 

правосла́вных и созда́телех свята́го хра́ма сего́, и о всех пре́жде почи́вших отце́х и 

бра́тиях, зде лежа́щих и повсю́ду, правосла́вных. 

Лик: Го́споди, поми́луй. (трижды). 

Диакон: Еще́ мо́лимся о ми́лости, жи́зни, ми́ре, здра́вии, спасе́нии, посеще́нии, 

проще́нии и оставле́нии грехо́в рабо́в Бо́жиих, бра́тии свята́го хра́ма сего́. 

Лик: Го́споди, поми́луй. (трижды). 

Диакон: Еще́ мо́лимся о плодонося́щих и доброде́ющих во святе́м и всечестне́м хра́ме 

сем, тружда́ющихся, пою́щих и предстоя́щих лю́дех, ожида́ющих от Тебе́ вели́кия и 

бога́тыя ми́лости. 

Лик: Го́споди, поми́луй. (трижды). 

Возглас: Я́ко ми́лостив и человеколю́бец Бог еси́, и Тебе́ сла́ву возсыла́ем, Отцу́, и 

Сы́ну, и Свято́му Ду́ху, ны́не и при́сно, и во ве́ки веко́в. 

Лик: Ами́нь. 

Диакон: Прему́дрость. 

Лик: Благослови́. 

Священник: Сый благослове́н Христо́с, Бог наш, всегда́, ны́не и при́сно, и во ве́ки веко́в. 

Лик: Ами́нь. Утверди́, Бо́же, святу́ю правосла́вную ве́ру, правосла́вных христиа́н во ве́к 

ве́ка. 

   


